
L-GĦAŻLA QUDDIEM L-EWROPA 
  

 

 

Il-kampanja madwar l-Ewropa qabel l-elezzjonijiet Ewropej ta’ din is-sena kienet 

tfakkira ta’ x’inhi l-Unjoni tagħna. Kważi 500 miljun persuna b’kulturi tant 

differenti, storja kumplessa u perspettivi differenti li lkoll jingħaqdu flimkien fl-istess 

ħin biex jartikolaw ix-xewqa tagħhom għal Unjoni sħiħa ta’ 27 pajjiż. Meta jitfgħu l-

vot tagħhom jgħinu wkoll biex tinbena identità Ewropea komuni — dan kollu huwa 

marbut flimkien man-nisġa kulturali rikka u varjata tagħna. Din hija l-akbar forza tal-

Ewropa. Dan jagħmel l-Ewropa aktar minn kostruzzjoni jew proġett. L-Ewropa 

hija d-dar tagħna: imfassla b’mod uniku u magħquda fid-diversità.  

Min-numru rekord ta’ votanti għall-ewwel darba għal dawk li vvutaw f’kull elezzjoni 

Ewropea, in-nies esprimew tamiet u aspirazzjonijiet għal futur aktar b’saħħtu u aktar 

prosperu. Iżda indikaw ukoll il-fatt li ninsabu fi żmien ta’ ansjetà u inċertezza. L-

Ewropej għandhom dubji u tħassib reali dwar l-instabbiltà u n-nuqqas ta’ sigurtà li 

qed niffaċċjaw — mill-għoli tal-ħajja, l-akkomodazzjoni u t-twettiq ta’ negozju, sal-

mod kif jiġu ttrattati kwistjonijiet bħall-migrazzjoni. Mis-sigurtà tagħna f’pajjiżna 

sal-gwerer fl-Ukrajna u fil-Lvant Nofsani. Huma jinkwetaw ukoll li ħafna drabi l-

Ewropa ma tkunx veloċi biżżejjed; li jista’ jkun jew tkun imbiegħeda wisq jew tkun 

ta’ piż eċċessiv. 

Dawn l-aspettattivi u t-tħassib kollha huma reali, leġittimi u jridu jiġu indirizzati. 

Għal dik ir-raġuni, nemmen li huwa essenzjali li l-Ewropa tibqa’ ċentru 

demokratiku. Iżda biex dak iċ-ċentru jibqa’ magħqud, l-Ewropa trid tagħti widen 

għat-tħassib u l-isfidi li n-nies jiffaċċjaw f’ħajjithom. Jekk dan ma jsirx, ikun hemm 

riżentiment u polarizzazzjoni u jħallu art fertili għal dawk li jħaddnu soluzzjonijiet 

simplistiċi iżda li fir-realtà jridu jiddestabbilizzaw is-soċjetajiet tagħna.  

Dan huwa l-isfond għal dak li huwa żmien ta’ bidla profonda — għas-soċjetà u għas-

sigurtà tagħna, għall-pjaneta tagħna u għall-ekonomija tagħna. Il-veloċità tal-bidla 

tista’ tkun destabilizzanti u, għal xi wħud, tista’ twassal għal sens ta’ telf għad-dinja 

tal-passat u tħassib għad-dinja ta’ għada.  

Dan kollu — flimkien mal-konsegwenzi tal-elezzjonijiet u l-avvenimenti f’dinja 

aktar ikkontestata — ħoloq perjodu turbolenti u potenzjalment sismiku għall-

Ewropa. Ir-riskji huma reali, u r-responsabbiltajiet huma serji.  

L-Ewropa bħalissa qed tiffaċċja għażla ċara.  

Għażla biex jew niffaċċjaw waħedna d-dinja inċerta ta’ madwarna. Jew li ngħaqqdu 

flimkien is-soċjetajiet tagħna u ningħaqdu madwar il-valuri tagħna. 

Għażla li wieħed ikun dipendenti, li jħalli l-firdiet idgħajfuna. Jew li nkunu 

kuraġġużi fl-ambizzjoni tagħna u sovrani fl-azzjoni tagħna, b’ħidma mas-sħab 

tagħna madwar id-dinja.  

Għażla biex jiġu injorati realtajiet ġodda jew il-veloċità tal-bidla. Jew li nkunu 

b’għajnejna miftuħin għat-theddid ta’ madwarna u naraw id-dinja kif inhija 

verament.  

Għażla biex l-estremisti u dawk li jippruvaw jipplakaw jitħallew jipprevalu. Jew 

biex niżguraw li l-forzi demokratiċi tagħna jibqgħu b’saħħithom.  

Il-fehma tiegħi hija li l-akbar sfidi ta’ żminijietna — mis-sigurtà sat-tibdil fil-klima u 

sal-kompetittività — jistgħu jiġu solvuti biss permezz ta’ azzjoni konġunta. It-

theddid tagħna huwa kbir wisq biex jiġi indirizzat individwalment. L-

opportunitajiet tagħna huma kbar wisq biex naffrontawhom waħedna.  

F’dan l-isfond, nemmen li l-Ewropa għandha tagħmel l-aħjar għażla li għandha 

quddiema: L-Unjoni.  

Dan huwa bbażat fuq konvinzjoni profonda li l-Ewropa biss tista’ tilqa’ l-isfidi 

ġenerazzjonali tagħna f’din id-dinja instabbli — kemm billi tagħti appoġġ lill-

Ukrajna sakemm ikun hemm bżonn, tipproteġi l-pjaneta tagħna, tiżgura l-ġustizzja 

soċjali, tiddefendi d-demokrazija, tappoġġa l-għajxien, l-industriji u l-bdiewa, jew 

tkun minn ta’ quddiem fl-iskoperti teknoloġiċi li se jsawru d-dinja għall-bqija ta’ dan 

is-seklu.  

F’dawn l-aħħar ħames snin, l-Ewropa wriet dak li tista’ tikseb meta naħdmu 

flimkien. Meta tkun veloċi u tuża d-daqs u s-setgħa tagħha — kif għamilna meta 

żgurajna l-vaċċini għal kull Stat Membru fl-istess ħin. Meta tkun kuraġġuża u 

ambizzjuża — kif konna dwar it-tranżizzjoni doppja ekoloġika u diġitali u l-pjan ta’ 

rkupru tagħna, NextGenerationEU. Meta tkun magħquda — kif konna meta flimkien 

tajna appoġġ lill-Ukrajna, lil-libertà u lid-demokrazija fl-aktar żminijiet koroh u 

diffiċli.  

Reġa’ wasal iż-żmien li l-Ewropa żżid il-ħidma kollettiva tagħha.  



 

5 

Din hija responsabbiltà kondiviża tal-votanti Ewropej kollha, iżda wkoll għal dawk 

kollha li jtajru l-bandiera Ewropea minn Kiev sa Chisinau, Tbilisi u madwar il-

Balkani tal-Punent — kif ukoll fost dawk li jappellaw għal futur Ewropew fit-toroq 

tal-irħula u l-bliet madwar l-Unjoni tagħna u l-kontinent. Irridu nħejju għal dak il-

futur — billi nappoġġaw lill-kandidati kollha fil-vjaġġ tagħhom ibbażat fuq il-merti 

lejn l-Unjoni tagħna, u billi nħejju l-Unjoni tagħna għall-futur b’riformi essenzjali.  

L-Unjoni li nagħżlu ma tistax tiġi ridotta għal kwistjoni binarja ta’ iktar jew inqas 

Ewropa. Għal dawn iż-żminijiet, għandna bżonn Unjoni li tkun aktar rapida u 

sempliċi, aktar iffukata u aktar magħquda, li tappoġġa aktar lin-nies u lill-

kumpaniji. Għandna bżonn Unjoni li taġixxi fejn għandha valur miżjud u fejn aħna 

lkoll nimmobilizzaw flimkien b’għan ċar u missjoni kollettiva — l-istituzzjonijiet 

tal-UE, il-gvernijiet nazzjonali u reġjonali, is-settur privat, is-sħab soċjali, iċ-ċittadini 

u s-soċjetà ċivili.  

F’dawn l-aħħar ħames snin, ksibna ħafna flimkien, mill-Patt Ekoloġiku Ewropew 

għan-NextGenerationEU jew il-Patt dwar il-Migrazzjoni u l-Ażil u l-

implimentazzjoni tal-Pilastru Ewropew tad-Drittijiet Soċjali. Aħna rridu u se 

nkomplu mexjin fit-triq lejn l-objettivi kollha tagħna, inklużi dawk stabbiliti fil-

Patt Ekoloġiku Ewropew.  

L-enfasi tagħna issa trid tkun fuq l-implimentazzjoni ta’ dak li qbilna dwaru, b’ħidma 

mill-qrib mal-partijiet ikkonċernati u li niffukaw fuq l-isfidi l-kbar tagħna. Huwa 

għalhekk li rrid niddefinixxi sett ta’ objettivi ffukati u kollettivi għall-2030 u lil hinn, 

b’miri u eżiti ċari f’dawn l-oqsma ta’ prijorità.  

Id-difiża u s-sigurtà. Prosperità u kompetittività sostenibbli. Id-demokrazija u l-

ġustizzja soċjali. It-tmexxija fid-dinja u l-kisba tar-riżultati fl-Ewropa.  

Il-Linji Gwida Politiċi huma l-pjan tagħna għas-saħħa u l-unità Ewropea. Il-

prijoritajiet stabbiliti hawnhekk huma bbażati fuq il-konsultazzjonijiet tiegħi u fuq l-

ideat komuni diskussi mal-forzi demokratiċi fil-Parlament Ewropew, kif ukoll fuq l-

Aġenda Strateġika tal-Kunsill Ewropew għall-2024–2029. Dawn mhumiex 

programm ta’ ħidma eżawrjenti iżda għandhom l-għan li jidderieġu l-ħidma komuni 

tagħna.  

Il-ħames snin li ġejjin se jiddefinixxu l-post tal-Ewropa fid-dinja għall-ħames 

deċennji li ġejjin. Se jiddeterminaw jekk inkunux aħna li nsawru l-futur tagħna stess 

jew jekk inħalluhx jissawwar minn avvenimenti jew minn oħrajn.  

F’dinja ta’ avversità u inċertezza, nemmen li l-Ewropa trid tagħżel li tiġbed ħabel 

wieħed u tissogra taħseb u taġixxi fuq skala kbira. Biex nonoraw il-wirt tal-passat 

tagħna, nagħtu riżultati għall-preżent, u nħejju Unjoni aktar b’saħħitha għall-futur.  

Din hija l-forza mexxejja wara dawn il-linji gwida u dak kollu li rrid naħdem fuqu 

mal-Parlament Ewropew u mal-Istati Membri fil-ħames snin li ġejjin.  

Pjan ġdid għall-prosperità u l-kompetittività 
sostenibbli tal-Ewropa

L-Ewropa minn dejjem kienet kontinent tal-

industrija, l-intrapriża u l-innovazzjoni — li 

bidlet suritha permezz ta’ rivoluzzjonijiet 

industrijali u teknoloġiċi, kompetizzjoni 

globali u soċjetajiet li qed jinbidlu.  

Din il-forza hija fil-biċċa l-kbira 

konsegwenza tas-suq uniku tagħna li jagħti 

lill-Ewropa ħafna vantaġġi fuq il-

kompetituri.  

Iżda għad hemm wisq ostakoli strutturali fuq 

il-kompetittività tagħna. Il-kumpaniji tagħna 

joperaw f’dinja turbolenti, b’kompetizzjoni 

aktar inġusta, prezzijiet ogħla tal-enerġija, 

nuqqas ta’ ħiliet u ħaddiema, u diffikultajiet 

biex jaċċessaw il-kapital li jeħtieġu. 

Rajna direttament il-perikli tad-dipendenzi 

jew il-ktajjen tal-provvista fraġli — minn 

prodotti mediċi fil-pandemija sar-rikatt tal-

enerġija ta’ Putin jew il-monopolju taċ-Ċina 

fuq il-materja prima essenzjali għall-batteriji 

jew iċ-ċipep. 

Id-dinja tinsab f’tellieqa li se tiddetta min se 

jkun l-ewwel għan-newtralità klimatika u l-

ewwel li jiżviluppa t-teknoloġiji li se jsawru 

l-ekonomija globali għad-deċennji li ġejjin. 

L-Ewropa ma tistax taqa’ lura u titlef il-

vantaġġ kompetittiv tagħha f’din it-tellieqa, u 

lanqas ma tista’ tħalli xi vulnerabbiltà 

strateġika esposta.  

Għandna ħafna fuq xiex nibnu — mill-

investiment massiv fit-teknoloġija nadifa u 

diġitali f’NextGenerationEU, sal-approċċ 

dwar is-sovranità maqbul mill-Mexxejja 

f’Versailles.   

Għandna ħafna assi li jagħtuna vantaġġ 

kompetittiv, minn riċerkaturi u universitajiet 

mill-aqwa, għal negozji żgħar b’saħħithom u 

ambjent stabbli bbażat fuq l-istat tad-dritt u 

kundizzjonijiet ekwi.  

Iżda minħabba l-iskala tal-isfidi u l-

opportunitajiet, issa jeħtieġ li nħaffu iktar u 

lil hinn biex jiġu żgurati l-kompetittività, il-

prosperità u l-ġustizzja. Se nuża wkoll ir-

rapport li jmiss ta’ Mario Draghi dwar il-

kompetittività għal din il-ħidma. 

Neħtieġu Pjan Ewropew ġdid ta’ 

Prosperità biex: 

 

▪ Nagħmlu n-negozju aktar faċli u 

napprofondixxu s-Suq Uniku 

tagħna; 

 

▪ Noħolqu Patt Industrijali Nadif 

għad-dekarbonizzazzjoni u t-

tnaqqis fil-prezzijiet tal-enerġija; 
 

▪ Inpoġġu r-riċerka u l-innovazzjoni 

fil-qalba tal-ekonomija tagħna; 
 

▪ Nagħtu spinta lill-produttività 

permezz tad-diffużjoni tat-

teknoloġija diġitali; 
 

▪ Ninvestu bil-kbir fil-kompetittività 

sostenibbli tagħna;  
 

▪ Nindirizzaw id-diskrepanza fil-

ħiliet u fix-xogħol. 

Nagħmlu n-negozju aktar faċli 

Is-suq Uniku tal-Ewropa huwa kruċjali għall-

kompetittività tagħna. Dan jippermetti li l-

oġġetti, is-servizzi, il-flus u n-nies jiċċaqalqu 

liberament, jiftħu s-swieq u jagħmlu l-ħajja 

aktar faċli għan-nies, il-kumpaniji u l-

investituri.  

Iżda dan jista’ jwettaq ħafna aktar. Għandna 

bżonn momentum ġdid biex nikkompletaw 



Linji Gwida Politiċi | Ursula von der Leyen — Kandidat għal President tal-Kummissjoni Ewropea 

8 
 

is-Suq Uniku f’setturi bħas-servizzi, l-

enerġija, id-difiża, il-finanzi, il-

komunikazzjonijiet elettroniċi u diġitali. Dan 

se jippermetti lill-kumpaniji tagħna — 

speċjalment l-intrapriżi żgħar u medji 

(SMEs) tagħna — jespandu u jagħmlu l-aħjar 

użu mis-suq.  

Nemmen li neħtieġu approċċ ġdid għall-

politika tal-kompetizzjoni, immirata aħjar 

lejn l-għanijiet komuni tagħna u li joffri iktar 

appoġġ għall-kumpaniji li qed jespandu fis-

swieq globali — filwaqt li dejjem jiġu żgurati 

kundizzjonijiet ekwi. Dan għandu jiġi rifless 

fil-mod kif nivvalutaw il-fużjonijiet sabiex l-

innovazzjoni u r-reżiljenza jitqiesu bis-sħiħ.  

Se niżguraw li l-politika tal-kompetizzjoni 

żżomm il-pass mas-swieq globali li qed 

jevolvu u tipprevjeni l-konċentrazzjoni tas-

suq milli żżid il-prezzijiet jew li tbaxxi l-

kwalità tal-prodotti jew tas-servizzi għall-

konsumaturi. 

L-24 miljun SME Ewropej joħolqu impjiegi 

ta’ kwalità ankrati fil-komunitajiet lokali. 

Iżda dawn, flimkien ma’ kumpaniji akbar, 

għadhom jiffaċċjaw wisq kumplessitajiet.   

Hemm bżonn li n-negozju jkun aktar faċli 

u aktar mgħaġġel fl-Ewropa.  

Il-prijoritajiet politiċi ewlenin f’dak kollu li 

nagħmlu se jkunu l-ħeffa, il-koerenza u s-

simplifikazzjoni.  

Kull Kummissarju se jingħata l-kompitu li 

jiffoka fuq it-tnaqqis tal-piżijiet 

amministrattivi u s-simplifikazzjoni tal-

implimentazzjoni: inqas burokrazija u 

rappurtar, aktar fiduċja, infurzar aħjar, 

permessi aktar malajr.  

Huma ser ikollhom djalogi regolari dwar l-

implimentazzjoni mal-partijiet ikkonċernati 

biex jiddibattu kif l-aħjar tiġi allinjata l-

implimentazzjoni mar-realtajiet fuq il-post.  

Huma se jaħdmu ma’ Viċi President għall-

Implimentazzjoni, is-Simplifikazzjoni u r-

Relazzjonijiet Interistituzzjonali biex iwettqu 

test tal-istress tal-acquis kollu tal-UE. 

Abbażi ta’ dan, ser nagħmlu proposti biex 

nissimplifikaw, nikkonsolidaw u 

nikkodifikaw il-leġiżlazzjoni biex 

neliminaw kwalunkwe duplikazzjoni u 

kontradizzjoni filwaqt li nżommu standards 

għoljin.  

Se nindirizzaw ukoll it-taħlita ta’ regolamenti 

nazzjonali li minħabba fihom in-negozju 

f’pajjiżi differenti tal-UE jiġi aktar 

ikkumplikat. Se nagħmluha aktar faċli għall-

innovaturi biex jirnexxu billi nnaqqsu l-

ispejjeż tal-falliment.  

Biex nappoġġja dan, se nipproponi status 

legali ġdid għall-UE kollha biex jgħin lill-

kumpaniji innovattivi jikbru. Dan se jieħu l-

forma ta’ hekk imsejjaħ it-28 reġim biex il-

kumpaniji jkunu jistgħu jibbenefikaw minn 

sett ta’ regoli aktar sempliċi u armonizzati 

f’ċerti oqsma.  

Jeħtieġ ukoll li nappoġġaw aħjar lid-ditti li d-

daqs u l-kapaċità ta’ finanzjament tagħhom 

ma jistgħux jitqabblu ma’ korporazzjonijiet 

kbar. Dawn spiss ikunu l-mira ta’ 

akkwiżizzjonijiet qattiela minn kumpaniji 

barranin li jfittxu li jeliminawhom bħala sors 

possibbli ta’ kompetizzjoni futura.  

Se nintroduċu kategorija ġdida ta’ 

kumpaniji żgħar b’kapitalizzazzjoni 

medja u nivvalutaw fejn ir-

regolamentazzjoni eżistenti li tapplika għal 

kumpaniji kbar hija ta’ piż eċċessiv, 

sproporzjonata jew ta’ xkiel għall-iżvilupp 

kompetittiv tagħhom. 

Il-leġiżlazzjoni futura għandha wkoll tiġi 

ssimplifikata u mfassla b’kunsiderazzjoni 

għan-negozji ż-żgħar u fl-ispirtu tas-

sussidjarjetà. Dan se jsir b’mod partikolari 

permezz ta’ kontroll ġdid tal-SMEs u tal-

kompetittività biex jgħin biex jiġu evitati 

piżijiet amministrattivi mhux meħtieġa, u 

jinżammu standards għoljin.  

Iżda t-tfassil aħjar tal-liġijiet għandu jkun 

kompitu konġunt — mal-istituzzjonijiet 

kollha involuti u l-proċess leġiżlattiv kollu 

kopert — minn proposta għal emendi sal-

adozzjoni.  

F’dan l-ispirtu se nipproponi ftehim 

Interistituzzjonali mġedded dwar is-

simplifikazzjoni u t-tfassil aħjar tal-liġijiet 

sabiex kull istituzzjoni tivvaluta l-impatt u l-

ispiża tal-emendi tagħha bl-istess mod.  

Biex niżguraw li nsegwu b’mod kollettiv l-

infurzar u l-implimentazzjoni, se nitlob 

ukoll lil kull Kummissarju biex iħejji rapport 

ta’ progress annwali għall-formazzjoni tal-

Kumitat tal-Parlament Ewropew u tal-Kunsill 

rispettivi tagħhom.   

Patt Industrijali Nadif 

Għamilna progress storiku fl-istabbiliment 

tal-ambizzjonijiet klimatiċi tagħna u wrejna li 

nistgħu nnaqqsu b’suċċess l-emissjonijiet 

tagħna filwaqt li nkabbru l-ekonomija 

tagħna.  

Aħna rridu u se nkomplu mexjin fit-triq lejn 

il-miri tagħna stabbiliti fil-Patt Ekoloġiku 

Ewropew.  

Il-kriżi klimatika qed taċċellera b’pass 

mgħaġġel. U hemm ħtieġa daqstant urġenti li 

l-ekonomija tagħna tiġi dekarbonizzata u 

industrijalizzata fl-istess ħin.  

Irridu niffukaw fuq l-implimentazzjoni tal-

qafas legali eżistenti għall-2030 — bl-aktar 

mod sempliċi, ġust u kosteffiċjenti.  

Neħtieġu Patt Industrijali Nadif ġdid għal 

industriji kompetittivi u impjiegi ta’ kwalità 

fl-ewwel 100 jum tal-mandat.  

L-enfasi sħiħa tagħna se tkun fuq l-appoġġ u 

l-ħolqien tal-kundizzjonijiet it-tajba għall-

kumpaniji biex jilħqu l-għanijiet komuni 

tagħna. Dan ifisser is-simplifikazzjoni, l-

investiment u l-iżgurar tal-aċċess għal 

provvisti tal-enerġija u materja prima rħas, 

sostenibbli u siguri.  

Dan se jwitti t-triq lejn il-mira għall-2040 ta’ 

tnaqqis ta’ 90 % tal-emissjonijiet li se 

nipproponu li nnaqqxu fil-Liġi Ewropea 

dwar il-Klima tagħna. F’kull pass, se 

naħdmu fi sħubija mal-industrija, mas-sħab 

soċjali u mal-partijiet ikkonċernati kollha.  

Se nippreżentaw Att dwar l-Aċċelleratur 

tad-Dekarbonizzazzjoni Industrijali biex 

nappoġġaw lill-industriji u lill-kumpaniji fit-

tranżizzjoni.  

Dan se jidderieġi l-investiment fl-

infrastruttura u l-industrija, b’mod partikolari 

għas-setturi intensivi fl-enerġija. Dan se 

jappoġġa s-swieq ewlenin Ewropej għall-

iżvilupp, il-produzzjoni u d-diffużjoni fl-

industrija tat-teknoloġija nadifa. Dan se jgħin 

ukoll biex jitħaffu l-ippjanar, is-sejħiet għall-

offerti u l-permessi relatati.   

Jeħtieġ innaqqsu l-kontijiet tal-enerġija 

għall-kumpaniji u l-unitajiet domestiċi. 

Bis-saħħa tal-miżuri Ewropej, is-sorsi ta’ 

enerġija rinnovabbli laħqu livell rekord, li 

jammontaw għal 50 % tal-ġenerazzjoni tal-

enerġija elettrika tal-UE matul l-aħħar sena. 

Id-dipendenza fuq il-gass fossili Russu 

tnaqqset b’mod sostanzjali u l-iffrankar tal-

enerġija naqqas il-konsum ġenerali.  

Madankollu, għadna qed niffaċċjaw ħafna 

sfidi. Is-suq tal-enerġija tagħna jrid jaħdem 

aħjar biex inaqqas il-prezzijiet u jiżgura li l-

konsumaturi jibbenefikaw mill-ispejjeż aktar 

baxxi tal-produzzjoni tal-enerġija nadifa.  

Se nkomplu nnaqqsu l-prezzijiet tal-enerġija 

billi nimxu iktar lil hinn mill-fjuwils fossili, 

insaħħu l-akkwist konġunt għall-fjuwils, u 

niżviluppaw il-governanza meħtieġa għal 

Unjoni tal-Enerġija reali. 

Se nżidu u nagħtu prijorità lill-investiment fl-

infrastruttura u t-teknoloġiji tal-enerġija 

nadifa.  

Dan se jinkludi l-enerġija rinnovabbli u t-

teknoloġiji b’livell baxx ta’ emissjonijiet tal-

karbonju, l-infrastruttura tal-grilja, il-kapaċità 

tal-ħżin u l-infrastruttura tat-trasport għas-

CO2 maqbud. Se ninvestu wkoll f’miżuri tal-

effiċjenza enerġetika, fid-diġitalizzazzjoni 

tas-sistema tal-enerġija tagħna u fl-użu ta’ 

network tal-idroġenu.  

Lil hinn minn dan, irridu nużaw is-setgħa u 

d-daqs tas-suq tagħna biex niżguraw il-

provvisti. Din hija r-raġuni għaliex se 

nipproponi li jiġi attivat u estiż il-

mekkaniżmu tad-domanda aggregata 

tagħna biex immorru lil hinn mill-gass u 

ninkludu l-idroġenu u l-materja prima kritika.  

Se naħdmu fuq Sħubijiet ġodda ta’ 

Kummerċ u Investiment Nadif biex ngħinu 

biex niżguraw il-provvista ta’ materja prima, 

enerġija nadifa u teknoloġija nadifa minn 

madwar id-dinja.  

Billi mmexxi bl-eżempju f’darna, irrid li l-

Ewropa tibqa’ fuq quddiem fin-negozjati 

internazzjonali dwar il-klima, filwaqt li 

tibni fuq inizjattivi reċenti tal-UE dwar 

kwistjonijiet globali bħall-metan, l-ipprezzar 

tal-karbonju u l-miri globali għall-enerġija 

rinnovabbli u l-effiċjenza enerġetika.  

Se nistabbilixxu l-viżjoni globali tagħna 

dwar il-klima u l-enerġija qabel il-COP30 

fil-Brażil fl-2025. Se nżidu wkoll id-

diplomazija ekoloġika tagħna u nimpenjaw 

ruħna aktar ma’ pajjiżi mhux tal-UE dwar l-

aspetti esterni tal-politiki tagħna.   

Biex nilħqu l-objettivi klimatiċi tagħna, 

jeħtieġ ukoll li nagħmluha aktar faċli għan-

nies biex jaqilbu għal għażliet aktar 

sostenibbli. Dan huwa partikolarment il-każ 

tal-mobbiltà. L-ivvjaġġar transkonfinali bil-

ferrovija għadu diffiċli wisq għal ħafna 

ċittadini. In-nies għandhom ikunu jistgħu 

jużaw sistemi ta’ prenotazzjoni miftuħa biex 

jixtru vjaġġi trans-Ewropej ma’ diversi 

fornituri, mingħajr ma jitilfu d-dritt tagħhom 

għal rimborż jew vjaġġar kumpensatorju.  

Għal dan l-għan se nipproponu Regolament 

Uniku dwar l-Ibbukkjar u t-Ticketing 

Diġitali, biex niżguraw li l-Ewropej ikunu 

jistgħu jixtru biljett wieħed fuq pjattaforma 

waħda u jiksbu d-drittijiet tal-passiġġieri 

għall-vjaġġ kollu tagħhom. 

L-ilħuq tan-newtralità klimatika sal-2050 se 

jirrikjedi firxa wiesgħa ta’ teknoloġiji 

innovattivi, f’oqsma mill-mobbiltà sal-

enerġija. Pereżempju, il-mira tan-newtralità 

klimatika għall-2035 għall-karozzi toħloq 

prevedibbiltà għall-investituri u għall-

manifatturi. Il-kisba ta’ dan se tirrikjedi 

approċċ teknoloġikament newtrali, li fih l-e-

fjuwils ikollhom rwol permezz ta’ emenda 

mmirata tar-regolament bħala parti mir-

rieżami previst. 

Ekonomija aktar ċirkolari u 
reżiljenti 

Il-ħidma għad-dekarbonizzazzjoni tal-

ekonomija tagħna se tkun parti mill-bidla 

tagħna li qed tkompli lejn xejra aktar 

sostenibbli ta’ produzzjoni u konsum, filwaqt 

li nżommu l-valur tar-riżorsi fl-ekonomija 

tagħna għal aktar żmien.  

Dan se jkun l-għan ta’ Att dwar l-

Ekonomija Ċirkolari ġdid, li se jgħin biex 

tinħoloq domanda tas-suq għal materjali 

sekondarji u suq uniku għall-iskart, b’mod 

partikolari fir-rigward tal-materja prima 

kritika.  

Se nippreżentaw pakkett ġdid għall-

industrija tas-sustanzi kimiċi, li għandu l-

għan li jissimplifika r-REACH u jipprovdi 

ċarezza dwar is-“sustanzi kimiċi dejjiema”, 

jew il-PFAS.  

Irridu nagħmlu l-ekonomija tagħna aktar 

reżiljenti u inqas dipendenti. 

Dan huwa partikolarment importanti fis-

settur tas-saħħa u tal-farmaċewtika. L-UE 

ġiet ikkonfrontata b’nuqqasijiet serji ta’ 

apparati mediċi u mediċini, b’diffikultajiet 

partikolari biex jinkisbu l-antibijotiċi, l-

insulina, il-painkillers u prodotti oħra. 

Biex nirrimedjaw għal dan, se nipproponu 

Att dwar il-Mediċini Kritiċi biex innaqqsu 

d-dipendenzi fir-rigward tal-mediċini u 

ingredjenti kritiċi, b’mod partikolari għal 

prodotti fejn hemm biss ftit manifatturi jew 

pajjiżi fornituri.  

Dan se jkun parti mill-ħidma tagħna biex 

inlestu l-Unjoni Ewropea tas-Saħħa bi 

ktajjen tal-provvista diversifikati, aċċess 

għall-aktar trattamenti avvanzati, sistemi tas-

saħħa aktar reżiljenti u inventarji strateġiċi 

ta’ mediċini ewlenin. Irridu nkomplu l-ħidma 

tagħna dwar ir-reżistenza antimikrobika. 

Se nżidu wkoll il-ħidma tagħna fuq is-saħħa 

preventiva, b’mod partikolari fejn tidħol is-

saħħa mentali, inkluż fuq il-post tax-xogħol, 

u l-mard kardjovaskulari, kif ukoll fuq it-

trattamenti għall-mard deġenerattiv u r-

riċerka dwar l-awtiżmu. Dan se jibni fuq il-

mudell ta’ suċċess tal-Pjan biex Jingħeleb il-

Kanċer. 

Irridu wkoll nagħmlu aktar biex nipproteġu 

s-sigurtà tas-sistemi tas-saħħa tagħna, li 

huma dejjem aktar fil-mira ta’ attakki 

ċibernetiċi u ransomware. Biex intejbu d-

detezzjoni tat-theddid, it-tħejjija u r-rispons 

għall-kriżijiet, se nipproponi pjan ta’ 

azzjoni Ewropew dwar iċ-ċibersigurtà tal-

isptarijiet u tal-fornituri tal-kura tas-

saħħa fl-ewwel 100 jum tal-mandat. 

It-tisħiħ tal-produttività permezz 
tad-diffużjoni tat-teknoloġija 
diġitali 

Il-kompetittività tal-Ewropa hija mxekkla 

mill-produttività aktar baxxa tagħha meta 

mqabbla mal-kompetituri globali diretti 

tagħha. Ċentrali għal dan huwa t-tixrid 

insuffiċjenti tat-teknoloġiji diġitali, li jħalli 

impatt fuq il-kapaċità tagħna li nużaw it-

teknoloġija biex niżviluppaw servizzi u 

mudelli kummerċjali ġodda.   

Se nibdew billi niffukaw fuq l-

implimentazzjoni u l-infurzar tal-liġijiet 

diġitali adottati matul l-aħħar mandat. Il-

ġganti tat-teknoloġija jridu jassumu r-

responsabbiltà għas-setgħa sistemika enormi 

tagħhom fis-soċjetà u fl-ekonomija tagħna. 

Bdejna l-infurzar attiv tal-Att dwar is-

Servizzi Diġitali u tal-Att dwar is-Swieq 

Diġitali. Se nżidu u nintensifikaw l-

infurzar tagħna fil-mandat li ġej.  

Se nappoġġaw dan billi nindirizzaw l-isfidi 

mal-pjattaformi tal-kummerċ elettroniku 

biex niżguraw li l-konsumaturi u n-negozji 

jibbenefikaw minn kundizzjonijiet ekwi 

bbażati fuq kontrolli doganali, tat-taxxa u tas-

sikurezza u standards ta’ sostenibbiltà 

effettivi. 

L-ilħuq tal-miri diġitali tagħna u l-bini ta’ 

suq uniku diġitali reali jkun bidla totali għall-

produttività u l-kompetittività tagħna.   

Se nżidu l-investiment tagħna fil-mewġa li 

jmiss ta’ teknoloġiji l-aktar avvanzati, b’mod 

partikolari s-supercomputing, is-

semikondutturi, l-Internet tal-Oġġetti, il-

ġenomika, il-computing kwantistiku, it-

teknoloġija spazjali u lil hinn. 

Permezz tal-Intelliġenza Artifiċjali (IA) 

tagħna, l-Ewropa diġà qed twitti t-triq biex l-

IA ssir aktar sikura u affidabbli, u biex jiġu 

indirizzati r-riskji li jirriżultaw mill-użu ħażin 

tagħha.  

Issa rridu niffukaw l-isforzi tagħna biex 

inkunu minn ta’ quddiem fid-dinja fl-

innovazzjoni tal-IA. 

Fl-ewwel 100 jum, se niżguraw aċċess għal 

kapaċità ġdida u mfassla apposta tas-

supercomputing għan-negozji ġodda u għall-

industrija tal-IA permezz ta’ inizjattiva tal-

Fabbriki tal-IA.  

Se niżviluppaw ukoll mal-Istati Membri, l-

industrija u s-soċjetà ċivili Strateġija ta’ 

Applikazzjoni tal-IA biex nagħtu spinta lill-

użi industrijali ġodda tal-IA u biex intejbu t-

twassil ta’ varjetà ta’ servizzi pubbliċi, bħall-

kura tas-saħħa. 

F’dan l-ispirtu, se nipproponi li jiġi stabbilit 

Kunsill Ewropew għar-Riċerka dwar l-IA 

fejn nistgħu niġbru r-riżorsi kollha tagħna, 

simili għall-approċċ meħud mis-CERN.  

Biex tappoġġa l-iżvilupp tal-IA u ta’ 

teknoloġiji oħra mill-aktar avvanzati, l-

Ewropa jeħtieġ li tisfrutta l-potenzjal 

mhux sfruttat tad-data.  

L-aċċess għad-data mhuwiex biss mutur 

ewlieni għall-kompetittività, li jammonta 

għal kważi 4 % tal-PDG tal-UE, iżda huwa 

wkoll essenzjali għall-produttività u l-

innovazzjonijiet tas-soċjetà, mill-mediċina 

personalizzata għall-iffrankar tal-enerġija.  

Madankollu, wisq kumpaniji fl-Ewropa 

jsibuha diffiċli biex jiksbu aċċess għad-data 

li jeħtieġu — filwaqt li kumpaniji kbar tat-

teknoloġija barranin jużaw data Ewropea 

biex imexxu n-negozju tagħhom.  

Filwaqt li niżguraw standards għoljin ta’ 

protezzjoni tad-data, se nappoġġaw lill-

kumpaniji billi ntejbu l-aċċess miftuħ għad-

data, b’mod partikolari biex nappoġġaw lill-

SMEs biex jissodisfaw l-obbligi ta’ 

rapportar. 

L-Ewropa teħtieġ rivoluzzjoni tad-data. 

Din hija r-raġuni għaliex se nippreżentaw 

Strateġija tal-Unjoni Ewropea tad-Data. 

Din se tibbaża fuq ir-regoli eżistenti tad-data 

biex jiġi żgurat qafas legali simplifikat, ċar u 

koerenti għan-negozji u l-

amministrazzjonijiet biex jikkondividu d-

data mingħajr xkiel u fuq skala kbira, filwaqt 

li jirrispettaw standards għoljin ta’ privatezza 

u sigurtà. 

Inpoġġu r-riċerka u l-
innovazzjoni fil-qalba tal-
ekonomija tagħna 

Il-kompetittività tal-Ewropa — u l-pożizzjoni 

tagħha fit-tellieqa lejn ekonomija nadifa u 

diġitali — se jiddependu fuq il-bidu ta’ era 

ġdida ta’ invenzjoni u ta’ inġenwità. Dan 

jeħtieġ li r-riċerka u l-innovazzjoni, ix-xjenza 

u t-teknoloġija, jitqiegħdu fiċ-ċentru tal-

ekonomija tagħna.  

Se nżidu l-infiq tagħna fir-riċerka biex 

niffukaw aktar fuq prijoritajiet strateġiċi, fuq 

riċerka fundamentali rivoluzzjonarja u 

innovazzjoni fixkiela, u fuq l-eċċellenza 

xjentifika. 

Biex nagħmlu dan, se nespandu l-Kunsill 

Ewropew tar-Riċerka u l-Kunsill Ewropew 

tal-Innovazzjoni. 

L-Ewropa trid tkun ukoll fuq quddiem nett 

bejn ix-xjenza, it-teknoloġija u l-industrija 

emerġenti, ir-rabta li se tagħmel din ir-

rivoluzzjoni teknoloġika aktar rapida u aktar 

trasformattiva. 

Irrid li l-Ewropa tagħmel l-aħjar użu mir-

rivoluzzjoni tal-bijoteknoloġija. Il-

bijoteknoloġiji, appoġġati mill-IA u mill-

għodod diġitali, jistgħu jgħinu biex jiġu 

mmodernizzati partijiet sħaħ tal-ekonomija 

tagħna, mill-biedja u l-forestrija, sal-enerġija 

u s-saħħa.  

Sabiex ikun aktar faċli li l-bijoteknoloġija 

titwassal mil-laboratorju għall-fabbrika u 

mbagħad għas-suq se nipproponu Att 

Ewropew dwar il-Bijoteknoloġija ġdid fl-

2025. 

Dan se jkun parti minn Strateġija għax-

Xjenzi tal-Ħajja Ewropej usa’ biex inħarsu 

lejn kif nistgħu nappoġġaw it-tranżizzjonijiet 

ekoloġiċi u diġitali tagħna u niżviluppaw 

teknoloġiji ta’ valur għoli.  

Biex inkunu minn ta’ quddiem fl-

innovazzjoni, jeħtieġ li noħolqu l-

kundizzjonijiet biex ir-riċerkaturi jirnexxu. 

Dan ifisser li nipprovdu l-infrastruttura u l-

laboratorji innovattivi li jeħtieġu biex 

jittestjaw u jiżviluppaw ideat permezz ta’ 

sħubijiet pubbliċi-privati ġodda, bħal 

impriżi konġunti. 

Dan ifisser ukoll li jiġu attirati talenti ġodda 

u li jinżammu l-aħjar imħuħ hawnhekk fl-

Ewropa. Biex nagħmel dan, irrid insaħħaħ il-

kollaborazzjoni bejn id-dipartimenti tar-

riċerka, l-edukazzjoni għolja u n-negozju 

b’mod partikolari billi nsaħħaħ l-Alleanzi 

Universitarji tagħna.  

Spinta kbira lill-investiment  

Din se tkun Kummissjoni tal-investiment.  

Irridu naċċessaw il-finanzjament meħtieġ 

għat-tranżizzjoni ekoloġika, diġitali u soċjali. 

Se nimmassimizzaw l-investiment pubbliku u 

ningranaw il-kapital privat u nnaqqsu r-riskju 

tiegħu — b’ħidma mill-qrib mal-Bank 

Ewropew tal-Investiment.  

Dan l-investiment ma jistax jiġi ffinanzjat 

permezz tal-fondi pubbliċi biss. It-tlestija tal-

Unjoni tas-Swieq Kapitali tista’ tattira 

EUR 470 biljun addizzjonali ta’ investiment 

fis-sena.  

Jeħtieġ li nkunu aktar ambizzjużi biex 

nindirizzaw in-nuqqas ta’ kapital privat u l-

fatt li s-swieq tagħna għadhom mhumiex 

fondi biżżejjed.  

Il-kumpaniji innovattivi Ewropej u n-negozji 

ġodda ma għandhomx jiġu mġiegħla jħarsu 

lejn is-swieq tal-Istati Uniti, tal-Asja jew 

oħrajn biex jiffinanzjaw l-espansjoni 

tagħhom. Huma għandhom ikunu jistgħu 

jsibu dak li jeħtieġu biex jikbru hawnhekk fl-

Ewropa wkoll.  

Din hija r-raġuni għaliex se nippreżentaw 

miżuri ta’ assorbiment tar-riskju biex ikun 

aktar faċli għall-banek kummerċjali, l-

investituri u l-kapital ta’ riskju biex 

jiffinanzjaw kumpaniji li qed jikbru b’rata 

mgħaġġla.  

Biex nisfruttaw il-kapital u niżguraw 

kundizzjonijiet ekwi, se nirrieżaminaw il-

qafas regolatorju tagħna biex nindirizzaw l-

ostakli li jirrestrinġu l-ammont ta’ kapital 

Ewropew disponibbli għall-finanzjament tal-

innovazzjoni. 

Se nindirizzaw il-frammentazzjoni tas-swieq 

finanzjarji tagħna li kull sena tara 

EUR 300 biljun ta’ tfaddil tal-familji 

Ewropej jiġu trasferiti lejn swieq barranin.  

Biex nagħmlu dan, se niżviluppaw il-

proposta fir-rapport Enrico Letta u 

nipproponu Unjoni Ewropea tat-Tfaddil u 

l-Investimenti, li tkun tinkludi s-swieq 

bankarji u kapitali. Dan se jgħin biex jiġi 

sfruttat il-ġid enormi tat-tfaddil privat fl-

Ewropa biex isir investiment fl-innovazzjoni 

u fit-tranżizzjonijiet nodfa u diġitali.  

Lil hinn mit-tfaddil privat fl-Ewropa, l-

istrumenti finanzjarji attwali tagħna fis-suq 

kapitali huma importanti biex jattiraw it-

tfaddil minn madwar id-dinja peress li l-isem 

tal-UE huwa assi sikur ħafna b’rendimenti 

attraenti.  

Irridu wkoll nagħmlu użu aħjar mill-

akkwist pubbliku — li jammonta għal 14 % 

tal-PDG tal-UE. 

Gwadann fl-effiċjenza ta’ 1 % fl-akkwist 

pubbliku jista’ jiffranka EUR 20 biljun fis-

sena. U huwa wieħed mil-lievi ewlenin 

disponibbli biex jiġu żviluppati oġġetti u 

servizzi innovattivi u jinħolqu swieq ewlenin 

f’teknoloġiji nodfa u strateġiċi.   

Se nipproponi reviżjoni tad-Direttiva dwar 

l-Akkwist Pubbliku. Din se tippermetti li 

tingħata preferenza lill-prodotti Ewropej fl-

akkwist pubbliku għal ċerti setturi strateġiċi. 

Hija se tgħin biex jiġi żgurat valur miżjud 

tal-UE għaċ-ċittadini tagħna, flimkien mas-

sigurtà tal-provvista għal teknoloġiji, prodotti 

u servizzi vitali. Se timmodernizza u 

tissimplifika wkoll ir-regoli tagħna dwar l-

akkwist pubbliku, b’mod partikolari 

b’kunsiderazzjoni għan-negozji ġodda u l-

innovaturi tal-UE.  

Fir-rigward tal-finanzjament u l-investiment 

pubbliku, l-ewwel prijorità se tkun li jiġi 

żgurat l-użu tar-riżorsi disponibbli permezz 

tan-NextGenerationEU u tal-baġit attwali  

Meta wieħed iħares ’il quddiem, il-Patt 

Industrijali Nadif irid jippermettilna ninvestu 

aktar flimkien f’teknoloġiji nodfa u strateġiċi 

u f’industriji intensivi fl-enerġija. Il-futur tal-

industrija tat-teknoloġija nadifa tagħna jrid 

jissawwar fl-Ewropa.   

Huwa għalhekk li se nippreżenta Fond 

Ewropew għall-Kompetittività ġdid bħala 

parti mill-proposta tagħna għal baġit ġdid u 

msaħħaħ fil-qafas finanzjarju pluriennali li 

jmiss.  

Din il-kapaċità tal-investiment se tinvesti 

f’teknoloġiji strateġiċi — mill-IA sal-ispazju, 

mit-teknoloġija nadifa sal-bijoteknoloġija — 

sabiex tiżgura li niżviluppaw teknoloġiji 

strateġiċi, u nimmanifatturawhom hawn fl-

Ewropa. U se tiżgura li nużaw is-setgħa tal-

baġit tagħna biex ningranaw u nnaqqsu r-

riskju tal-investiment privat fl-għanijiet 

komuni tagħna.  

Il-Fond Ewropew għall-Kompetittività se 

jappoġġa Proġetti Importanti ta’ Interess 

Komuni (IPCEIs) sabiex l-Ewropa tkun 

tista’ tuża s-saħħa kollettiva tagħha biex 

tinvesti flimkien fi proġetti komuni 

ambizzjużi — kif diġà sar fuq skala iżgħar 

bil-batteriji, l-idroġenu u l-mikroelettronika.  

Se nagħmel l-IPCEIs aktar sempliċi u 

aktar rapidi biex jiġu ffinanzjati u jibdew. 

L-ewwel sett ġdid ta’ proġetti komuni se jiġi 

propost kmieni fl-2025. 

L-indirizzar tal-lakuni fil-ħiliet u 
fil-ħaddiema 

L-Ewropa teħtieġ bidla radikali fl-ambizzjoni 

u l-azzjoni — għal-livelli kollha tal-ħiliet u 

għat-tipi kollha ta’ taħriġ u edukazzjoni. Dan 

huwa importanti għall-karrieri u l-prospetti 

tan-nies daqs kemm huwa għall-

kompetittività tagħna.  

Biex nagħmlu dan se nistabbilixxu Unjoni 

tal-Ħiliet — li tiffoka fuq l-investiment, it-

tagħlim għall-adulti u tul il-ħajja, iż-żamma 

tal-ħiliet u r-rikonoxximent ta’ tipi differenti 

ta’ taħriġ biex in-nies ikunu jistgħu jaħdmu 

madwar l-Unjoni tagħna.  

Il-qofol ta’ dan se jkun l-integrazzjoni tat-

tagħlim tul il-ħajja fl-edukazzjoni u l-

karrieri u l-appoġġ għat-taħriġ u l-prospetti 

tal-karriera tal-għalliema.  

Se niffukaw fuq it-titjib tal-ħiliet bażiċi u 

nipproponu Pjan Strateġiku għall-

Edukazzjoni STEM. Dan se jkollu l-għan li 

jindirizza t-tnaqqis inkwetanti fil-prestazzjoni 

u n-nuqqas ta’ għalliema kwalifikati f’oqsma 

marbuta max-xjenza, it-teknoloġija, l-

inġinerija u l-matematika. Dan għandu jġib 

ukoll aktar bniet u nisa fl-edukazzjoni u l-

karrieri STEM. 

Huwa importanti wkoll li l-edukazzjoni u t-

taħriġ vokazzjonali (ETV) jingħataw il-

prominenza li jistħoqqilhom. Huma jħejju 

lin-nies għax-xogħol u jagħtuhom il-ħiliet li 

qed ifittxu l-kumpaniji. Din hija r-raġuni 

għaliex se nipproponi Strateġija Ewropea 

għall-Edukazzjoni u t-Taħriġ 

Vokazzjonali, b’mod partikolari biex 

tingħata spinta lill-għadd ta’ persuni b’lawrja 

sekondarja tal-VET. 

F’ekonomija li qed tinbidel malajr jeħtieġ li 

nkunu aktar reattivi għall-ħtiġijiet tal-

kumpaniji tagħna. Se nagħtu spinta u 

niffukaw mill-ġdid il-finanzjament tal-

ħiliet fil-baġit tal-UE biex niżguraw li dan 

ikun marbut aħjar mas-swieq tax-xogħol u 

aktar iffukat fuq setturi kruċjali għat-

tranżizzjoni doppja.  

Jeħtieġ li niżguraw li nibbenefikaw mill-

ħiliet kollha ta’ kwalità għolja 

irrispettivament minn fejn u kif inkisbu. 

Huwa għalhekk li se nkomplu naħdmu lejn 

Lawrja Ewropea u se nipproponu Inizjattiva 

għall-Portabbiltà tal-Ħiliet biex niżguraw li 

ħila miksuba f’pajjiż wieħed tiġi rikonoxxuta 

f’pajjiż ieħor. 

Era ġdida għad-Difiża u s-Sigurtà Ewropea 

“Il-paċi fid-dinja ma tistax tkun garantita 

mingħajr ma jsiru sforzi kreattivi 

proporzjonali għall-perikli li jhedduha.” 

L-ewwel linja tad-Dikjarazzjoni ta’ Schuman 

tiġbor fiha l-istorja tal-Ewropa. Hija titkellem 

dwar il-passat tagħna — mifni mill-gwerra, 

id-diviżjoni u wħud mill-agħar kunflitti li 

qatt rat id-dinja. 

Il-paċi fl-Ewropa qatt ma kienet garantita 

iżda kull illużjoni li seta’ kien hemm tkissret 

mill-gwerra ta’ aggressjoni ta’ Putin fl-

Ukrajna.  

L-attakki diżgustanti u bla ħniena fuq 

sptarijiet tat-tfal, infrastruttura tal-enerġija u 

miri ċivili oħra juru sa fejn lesta tasal ir-

Russja ta’ Putin.  

L-Ukrajna qed tiġġieled għal-libertà, id-

demokrazija u l-valuri tal-Ewropa. Id-

determinazzjoni kollettiva tagħna trid tkun 

b’saħħitha daqs kemm hija kbira l-isfida.  

L-aħjar investiment fis-sigurtà Ewropea 

huwa l-investiment fis-sigurtà tal-Ukrajna. 

L-appoġġ finanzjarju, politiku u militari tal-

Ewropa għandu jinżamm sakemm ikun 

hemm bżonn.   

Se nużaw l-istrumenti kollha għad-

dispożizzjoni tagħna, inkluż permezz tal-

Faċilità Ewropea għall-Paċi, filwaqt li 

naħdmu fuq kollox minn ħtiġijiet immedjati 

sa sforzi futuri ta’ rikostruzzjoni permezz 

tal-Faċilità għall-Ukrajna.  

Jekk dawn l-aħħar ftit snin kienu tfakkira 

qawwija ta’ kemm hija fraġli l-paċi, kienu 

wkoll sejħa biex l-Ewropa tagħti lilha 

nnifisha l-mezzi biex tiddefendi u tipproteġi 

lilha nnifisha u biex tiskoraġġixxi lill-

avversarji potenzjali. Dan huwa aktar u aktar 

akut hekk kif qed inħarsu lejn dinja aktar 

frammentata u inċerta li fiha l-Ewropa ma 

tista’ tieħu xejn bħala ċert.  

Se nħarsu lejn il-politiki kollha tagħna minn 

lenti tas-sigurtà. Se nippjanaw għal xenarji li 

nittamaw li qatt mhuma se jseħħu, iżda ma 

nistgħux nieħdu r-riskju li ma nkunux 

ippreparati biżżejjed jew li niddependu 

żżejjed fuq ħaddieħor.   

Nagħtu l-ħajja lill-Unjoni 
Ewropea tad-Difiża 

Dawn l-aħħar bosta snin kixfu n-nuqqas 

kroniku ta’ investiment u n-nuqqas ta’ nfiq 

effiċjenti fil-kapaċitajiet militari tagħna.  

Biex dan jitqiegħed f’perspettiva, l-infiq 

ikkombinat tal-UE fuq id-difiża mill-1999 

sal-2021 żdied b’20 %. F’dak iż-żmien, l-

infiq fuq id-difiża tar-Russja żdied bi kważi 

300 % u dak taċ-Ċina bi kważi 600 %. Fl-

istess ħin, l-infiq tagħna huwa wisq 

sparpaljat, differenti u mhux Ewropew 

biżżejjed.  Dan irridu nibdluh.   

Il-ħidma tagħna fil-ħames snin li ġejjin se 

tkun iffukata fuq il-bini ta’ Unjoni Ewropea 

tad-Difiża vera.  

L-Istati Membri dejjem se jżommu r-

responsabbiltà għat-truppi tagħhom stess, 

mid-duttrina sal-iskjerament, iżda l-Ewropa 

tista’ tagħmel ħafna biex tappoġġa u 

tikkoordina l-isforzi biex issaħħaħ il-bażi 

industrijali tad-difiża, l-innovazzjoni u s-Suq 

Uniku.  

Biex ngħin fil-koordinazzjoni ta’ din il-

ħidma fil-livell Ewropew, se naħtar 

Kummissarju għad-Difiża, li se jaħdem 

mill-qrib mar-Rappreżentant Għoli/Viċi 

President li jmiss skont it-Trattat. 

Biex infasslu l-approċċ il-ġdid u nidentifikaw 

il-ħtiġijiet ta’ investiment tagħna se 

nippreżentaw b’mod konġunt White Paper 

dwar il-Ġejjieni tad-Difiża Ewropea fl-

ewwel 100 jum tal-mandat. 

It-tisħiħ tas-sħubija bejn l-UE u n-NATO se 

jkun ċentrali għal din il-ħidma. Se nkomplu 

nestendu l-kooperazzjoni tagħna man-NATO 

biex tkopri t-theddid kollu, inkluż perikli 

ġodda marbuta maċ-ċibernetika, ibridi jew 

spazjali, u biex insaħħu s-sħubija 

tranżatlantika tagħna.  

Fi żmien ta’ riarm, l-ewwel prijorità hija li 

jiżdied b’mod sinifikanti l-investiment.  

Filwaqt li sar progress, il-baġits tad-difiża 

għadhom jintefqu b’mod predominanti fuq 

bażi nazzjonali. Frazzjoni tal-infiq fuq it-

tagħmir fl-Ewropa hija ddedikata għall-

akkwist konġunt tal-UE. U l-maġġoranza l-

kbira tal-akkwisti tad-difiża mill-Istati 

Membri għadhom isiru minn barra l-Ewropa. 

Jeħtieġ li nonfqu aktar, nonfqu aħjar, 

nonfqu flimkien. 

L-ewwel kompitu huwa l-ħtieġa urġenti li 

jinbnew mill-ġdid, jiġu rikostitwiti u 

ttrasformati l-forzi armati nazzjonali — kif 

definiti mill-Istati Membri.  

Se nibnu l-Fond Ewropew għad-Difiża, li 

jinvesti f’kapaċitajiet tad-difiża tal-ogħla 

livell f’oqsma kritiċi bħall-ġlied navali, fuq l-

art u fl-ajru, twissija bikrija bbażata fl-ispazju 

u l-gwerra ċibernetika.  

It-tieni kompitu huwa li ninvestu aktar fl-

industrija tad-difiża tagħna. Se nsaħħu l-

Programm għall-Industrija tad-Difiża 

Ewropea biex ninċentivaw l-akkwist komuni 

biex nindirizzaw l-aktar lakuni kritiċi fil-

kapaċitajiet tal-UE.  

Se noħolqu Suq Uniku veru għall-prodotti 

u s-servizzi tad-Difiża, li jsaħħaħ il-kapaċità 

tal-produzzjoni u jrawwem l-akkwist 

konġunt.  

It-tielet kompitu huwa li niġbru flimkien ir-

riżorsi tagħna u niġġieldu kontra t-theddidiet 

komuni tagħna permezz tal-proġetti 

emblematiċi tal-Unjoni Ewropea tad-

Difiża. Dawn għandhom jiffokaw fuq l-akbar 

theddidiet komuni u transfruntieri tagħna.  

B’ħidma mal-Istati Membri u 

f’koordinazzjoni mill-qrib man-NATO, se 

nipproponu għadd ta’ Proġetti tad-Difiża ta’ 

Interess Ewropew Komuni li jibdew b’Tarka 

tal-Ajru Ewropea u ċ-ċiberdifiża. 

Se niżguraw li dawn il-proġetti kbar ikunu 

miftuħa għal kulħadd u se nużaw l-għodod 

kollha għad-dispożizzjoni tagħna — kemm 

regolatorji kif ukoll finanzjarji — biex 

niżguraw li dawn jitfasslu, jinbnew u 

jintużaw fit-territorju Ewropew kemm jista’ 

jkun malajr. 

Jeħtieġ li nqabblu l-ambizzjonijiet tagħna 

mal-investiment tagħna.  

Dan jibda bl-inċentivar tal-investiment privat 

fid-difiża. Se naħdem mal-Bank Ewropew 

tal-Investiment sabiex ikun jista’ jgħin 

jiffinanzja u jnaqqas ir-riskju ta’ proġetti 

tad-difiża komuni u tal-innovazzjoni fid-

difiża. 

Dan jirrikjedi investiment Ewropew fil-qafas 

finanzjarju pluriennali li jmiss. Iżda se 

nagħmlu wkoll proposti għal ħtiġijiet urġenti 

ta’ investiment fid-difiża.  

Unjoni ta’ Tħejjija  

Lil hinn mill-bini tal-kapaċitajiet tagħna, l-

Ewropa teħtieġ ukoll ambizzjoni ġdida fit-

tħejjija għall-kriżijiet u s-sigurtà.  

Se naħdmu fuq Strateġija ta’ Tħejjija tal-

Unjoni, ispirata mir-rapport dwar it-tħejjija 

ċivili u militari tal-UE li għandu jiġi 

ppreżentat mill-eks President Finlandiż Sauli 

Niinistö aktar tard din is-sena.  

Bħala parti minn dan, se niffokaw fuq it-

tisħiħ ulterjuri tal-kapaċitajiet taċ-

ċiberdifiża tagħna, il-koordinazzjoni tal-

isforzi ċibernetiċi nazzjonali u l-iżgurar tal-

infrastrutturi kritiċi tagħna — b’mod 

partikolari billi niżviluppaw industrija taċ-

ċiberdifiża Ewropea fdata.  

L-Ewropa teħtieġ ukoll approċċ komuni biex 

tipprevjeni u tħejji għal theddidiet ġodda 

oħra, b’mod partikolari dawk b’rabta mas-

sigurtà kimika, bijoloġika, radjoloġika u 

nukleari (CBRN, chemical, biological, 

radiological and nuclear).   

Filwaqt li nibnu fuq il-ħidma tal-Awtorità 

għat-Tħejjija u għar-Rispons f’Każ ta’ 

Emerġenza tas-Saħħa, se nippreżentaw 

strateġija ġdida biex nappoġġaw 

kontromiżuri mediċi kontra theddidiet 

għas-saħħa pubblika, bħal dawk b’rabta 

mas-sigurtà tas-CBRN, inklużi l-akkwist 

konġunt u l-kumulazzjoni ta’ riżerva. 

Irridu naħdmu wkoll fuq id-deterrenza 

integrata. B’dan il-ħsieb, se nsaħħu l-

approċċ strateġiku tagħna għas-

sanzjonijiet biex niżguraw li nkunu nistgħu 

nirreaġixxu b’mod flessibbli għal theddidiet 

ġodda. Dan se jagħti ħarsa lejn kif jista’ jiġi 

estiż il-qafas ta’ sanzjonijiet tagħna kontra ċ-

ċiberattakki u kif jista’ jaħdem reġim ġdid ta’ 

sanzjonijiet kontra attakki ibridi fuq l-UE u l-

Istati Membri tagħha.  

Ewropa aktar sikura u aktar 
sigura 

L-aktar dritt bażiku huwa d-dritt li nħossuna 

sikuri — kull fejn inkunu u fi kwalunkwe ħin 

tal-jum. Iżda qed tiżdied il-kriminalità 

organizzata fl-Ewropa. Din tagħmel ħsara 

lill-ħajjiet, lin-negozji, u lil ekonomiji sħaħ, 

filwaqt li timla’ l-bwiet tal-kriminali u tal-

għaqdiet kriminali.   

Ma jista’ jkun hemm l-ebda moħba għall-

kriminalità organizzata fl-Ewropa — 

kemm fuq l-internet kif ukoll barra 

minnu.  

Se nipproponi Strateġija Ewropea ta’ 

Sigurtà Interna ġdida. Din se tgħin tiżgura 

li s-sigurtà tiġi integrata mit-tfassil fil-

leġiżlazzjoni u fil-politiki.  

Jeħtieġ li nipprovdu lill-aġenziji tal-infurzar 

tal-liġi għodod adegwati u aġġornati għall-

aċċess legali għall-informazzjoni diġitali, 

filwaqt li nissalvagwardjaw id-drittijiet 

fundamentali.  

Il-biċċa l-kbira tal-gruppi kriminali huma 

attivi f’aktar minn tliet pajjiżi tal-UE, filwaqt 

li jinnavigaw kostantement bejn id-dinja 

fiżika u dik diġitali. Se niffokaw fuq l-

iżmantellar ta’ networks kriminali ta’ riskju 

għoli u r-ringliders tagħhom, inkluż billi 

nirrevedu r-regoli attwali dwar il-kriminalità 

organizzata.  

Se nipproponi li nagħmlu l-Europol 

aġenzija tal-pulizija verament 

operazzjonali u li nżidu b’aktar mid-doppju 

l-persunal tagħha fuq perjodu ta’ żmien. Dan 

għandu jsir b’sorveljanza u mandat imsaħħa. 

Irridu nsaħħu l-kapaċità tagħha li tappoġġa 

lill-aġenziji nazzjonali tal-infurzar tal-liġi.   

Irridu niżguraw ukoll li dawn il-kriminali 

jitressqu quddiem il-ġustizzja. It-tisħiħ tal-

Mandat ta’ Arrest Ewropew se jagħti lill-

awtoritajiet ġudizzjarji l-opportunità li 

jaħdmu aktar mill-qrib biex jgħinu li dan 

iseħħ.  

Irridu wkoll nirriflettu dwar l-oqsma li fihom 

l-Uffiċċju tal-Prosekutur Pubbliku 

Ewropew se jeħtieġ aktar setgħat biex iħares 

lejn il-kriminalità serja transfruntiera, b’mod 

partikolari l-korruzzjoni li għandha impatt 

fuq il-fondi tal-Unjoni u li ma tistax tiġi 

ttrattata mill-Istati Membri waħedhom.  

Dan l-approċċ aktar iebes lejn il-kriminalità 

se jkun partikolarment importanti fir-rigward 

taż-żieda fit-traffikar tad-droga fl-Ewropa, li 

jibqa’ sors ta’ traġedja personali u ta’ 

finanzjament għal attività kriminali oħra.  

Se nippreżentaw pjan ta’ azzjoni Ewropew 

ġdid kontra t-traffikar tad-drogi, filwaqt li 

naħdmu mas-sħab biex nagħlqu r-rotot u l-

mudelli ta’ negozju. Dan se jappoġġa 

Strateġija Portwarja usa’ tal-UE li tiffoka 

fuq is-sigurtà, il-kompetittività, u l-

indipendenza ekonomika, u tibni fuq il-

ħidma tal-Alleanza tal-Portijiet Ewropej.  

Iż-żieda qawwija reċenti fl-attakki terroristiċi 

hija wkoll tfakkira li t-theddida ta’ networks 

organizzati — jew l-ilpup solitarji li dawn 

jispiraw — ma għebitx.  

Wasal iż-żmien għal Aġenda ġdida Kontra 

t-Terroriżmu biex jiġu indirizzati theddidiet 

ġodda u emerġenti, bħad-dimensjoni online 

jew ix-xenarju tas-sigurtà globali li qed 

jevolvi, u nieħdu approċċ aktar b’saħħtu 

għall-finanzjament tat-terroriżmu u kontra r-

radikalizzazzjoni.  

Fl-aħħar nett, l-approċċ magħqud tagħna 

għas-sigurtà għandu jkun iċċentrat fuq 

Sistema Ewropea ġdida tal-

Komunikazzjoni Kritika li għandha tintuża 

mill-awtoritajiet pubbliċi inkarigati mis-

sigurtà u s-sikurezza. Dan se jkun parti mill-

ħidma tagħna biex intejbu l-kooperazzjoni 

operattiva ta’ kuljum biex niġġieldu kontra t-

terroriżmu u il-kriminalità, u nsalvaw il-

ħajjiet f’sitwazzjoni ta’ emerġenza. 

Fruntieri komuni aktar 
b’saħħithom 

Ix-xtut u l-fruntieri komuni tal-Ewropa 

jgħinu lil miljuni ta’ persuni kuljum bin-

negozju, ix-xogħol, l-istudji jew it-turiżmu. 

Jeħtieġ li nagħmlu l-fruntieri tagħna aktar 

siguri u aktar fluwidi. In-nies iridu 

jħossuhom sikuri mingħajr ma jistennew 

wisq.  

Se nagħmlu lill-UE d-destinazzjoni tal-

ivvjaġġar l-aktar avvanzata fid-dinja, 

b’ġestjoni tal-fruntieri diġitali Ewropea li 

tiffunzjona bis-sħiħ. 

Madankollu, jeħtieġ ukoll li nagħmlu l-

fruntieri tagħna aktar siguri biex nipprevjenu 

l-qsim mhux awtorizzat tal-fruntieri u 

nipproteġu lill-UE kontra ż-żieda fit-

theddidiet għas-sigurtà ibridi u oħrajn.  

F’dawn l-aħħar snin, l-Ewropa ssejħet biex 

twieġeb għal pressjonijiet fil-fruntieri tagħha 

— minn Lampedusa sal-fruntiera tal-Polonja 

mal-Belarussja, mill-fruntieri tal-Istati Baltiċi 

u l-Finlandja sal-Gżejjer Kanarji, Ċipru u lil 

hinn.  

F’kull okkażjoni konna kapaċi nwieġbu, u 

f’kull okkażjoni saħħaħna l-fruntieri tagħna. 

Iżda neħtieġu approċċ aktar b’saħħtu u aktar 

aġli.  

Se naħdmu fuq il-bażi ta’ approċċ ta’ 

ġestjoni integrata tal-fruntieri. Se nsaħħu 

lill-Frontex, b’mod partikolari biex 

ngħammruha bit-teknoloġija mill-aktar 

avvanzata għas-sorveljanza u l-għarfien tas-

sitwazzjoni, flimkien mat-tagħmir u l-

persunal tagħha stess biex niżguraw li tkun 

tista’ tipproteġi l-fruntieri tagħna fiċ-

ċirkostanzi kollha b’governanza b’saħħitha u 

r-rispett sħiħ għad-drittijiet fundamentali.   

Biex iseħħ dan, se nipproponi li nittripplaw 

l-għadd ta’ Gwardji Ewropej tal-

Fruntiera u tal-Kosta għal 30 000.  

M’aħna se nuru l-ebda tolleranza għal dawk 

li jheddu s-sigurtà tal-fruntieri tagħna u ċ-

ċittadini tagħna b’attakki ibridi. Atturi ostili 

li jġiegħlu lil persuni jaqsmu l-fruntieri 

esterni tal-UE għal finijiet politiċi għandhom 

jiġu rikonoxxuti bħala theddida għas-sigurtà 

tagħna u għandhom jiġu sanzjonati.  

Se naħdmu aktar ma’ pajjiżi mhux tal-UE fuq 

is-sigurtà tal-fruntiera, b’mod partikolari billi 

niżviluppaw Strateġija għall-Politika tal-

UE dwar il-Viżi biex nassiguraw aħjar il-

fruntieri u nimmaniġġjaw il-migrazzjoni.  

Fl-aħħar nett, hija ta’ importanza kbira għas-

sigurtà tal-fruntiera li niżguraw żona 

Schengen ta’ moviment liberu li tkun 

kompluta u li tiffunzjona bis-sħiħ. Dan 

jippermettilna nneħħu l-kontrolli fil-fruntieri 

interni li fadal.  

Il-Bulgarija u r-Rumanija taw prova tal-

kapaċità tagħhom fir-rigward tal-ġestjoni tal-

fruntieri u tar-ritorni. Jinsabu lesti u 

għandhom jibbenefikaw bis-sħiħ miż-żona 

Schengen. 

Inkunu ġusti u sodi fir-rigward 
tal-migrazzjoni 

Il-migrazzjoni hija sfida Ewropea li trid tiġi 

indirizzata b’soluzzjoni Ewropea. Din hija r-

raġuni għaliex kienet daqstant importanti li 

nilħqu l-miri tal-Patt dwar il-Migrazzjoni u 

l-Ażil.  

Il-Patt se jgħina nipproteġu n-nies, 

nassiguraw il-fruntieri tagħna, niżguraw 

proċeduri ġusti u effiċjenti u nimmaniġġjaw 

il-migrazzjoni b’mod ordnat bis-solidarjetà 

fil-qalba tiegħu.  

Il-fokus konġunt tagħna se jkun fuq l-

implimentazzjoni tal-partijiet kollha tal-

Patt, u se nżidu l-appoġġ għall-Istati Membri 

biex niżguraw li jkollhom l-għarfien espert, 

il-kapaċità operazzjonali u finanzjarja li 

jeħtieġu biex iwettqu impenji legali fil-

prattika, inkluż permezz tal-investiment fil-

baġit fit-tul tagħna li jmiss.  

L-implimentazzjoni tal-Patt hija proċess 

dinamiku u mhux ta’ darba. Neħtieġu 

Strateġija Ewropea dwar il-Migrazzjoni u 

l-Ażil biex ninkwadraw il-viżjoni tagħna li 

tħares ’il quddiem u nadattaw għall-isfidi 

futuri.  

Se nippreżentaw approċċ komuni ġdid 

dwar ir-ritorni, b’qafas leġislattiv ġdid biex 

inħaffu u nissimplifikaw il-proċess, niżguraw 

li r-ritorni jseħħu b’mod dinjituż, 

niddiġitalizzaw il-ġestjoni ta’ każijiet u 

niżguraw li d-deċiżjonijiet ta’ ritorn huma 

reċiprokament rikonoxxuti madwar l-

Ewropa. 

Se nkomplu niżviluppaw relazzjonijiet 

strateġiċi dwar il-migrazzjoni u s-sigurtà 

ma’ pajjiżi mhux tal-UE, speċjalment pajjiżi 

ta’ oriġini u ta’ tranżitu. 

Bħala parti minn Patt ġdid għall-

Mediterran se niżviluppaw is-sħubijiet 

strateġiċi eżistenti tagħna u naħdmu lejn 

sħubijiet ġodda b’responsabbiltajiet u 

riżultati tanġibbli ċari. Se naħdmu f’oqsma 

ta’ interess kondiviż, mill-investiment fl-

edukazzjoni, l-infrastruttura, u l-ekonomija 

usa’ sas-sħubijiet ta’ talent u l-perkorsi legali. 

Se nżidu l-ħidma tagħna fuq ir-ritorni, li 

jipprevjeni l-migrazzjoni illegali u jiġġieled 

kontra l-faċilitazzjoni ta’ dħul klandestin ta’ 

bnedmin. Se niżgura aktar trasparenza mal-

Parlament Ewropew dwar tali ftehimiet. 

Se nirriflettu aktar wkoll dwar perkorsi 

ġodda biex niġġieldu kontra l-migrazzjoni 

irregolari, filwaqt li nirrispettaw id-dritt 

internazzjonali u niżguraw soluzzjonijiet 

sostenibbli u ġusti għall-migranti nfushom.  

L-Ewropa dejjem issodisfat l-obbligi 

internazzjonali tagħha fil-passat — u dejjem 

se tibqa’ tagħmel dan. Se nibqgħu dejjem 

nirrispettaw id-drittijiet tal-bniedem u se 

niżguraw li dawk li għandhom dritt li jibqgħu 

fit-territorju jkunu jistgħu jagħmlu dan, u 

jkunu jistgħu jirċievu appoġġ essenzjali biex 

jintegraw fil-komunitajiet.  

Ħajja waħda mitlufa fil-Mediterran hija ħajja 

waħda żejda mitlufa. Neħtieġu 

koordinazzjoni aktar b’saħħitha ta’ 

operazzjonijiet tas-salvataġġ, inkluż ma’ 

pajjiżi terzi ġirien, u aktar kapaċitajiet ta’ 

sorveljanza għal Frontex.  

Qatt m’aħna se naċċettaw li persuni li 

jiffaċilitaw id-dħul klandestin ta’ persuni u 

traffikanti tal-bnedmin jkunu dawk li 

jiddeċiedu min jidħol fl-Ewropa u taħt liema 

ċirkostanzi. Mhuwa se jkun hemm l-ebda 

impunità għal persuni li jiffaċilitaw id-

dħul klandestin ta’ persuni u għal 

traffikanti tal-bnedmin.  

Se nkissru l-mudell ta’ negozju tagħhom billi 

naħdmu mas-sħab internazzjonali fl-Alleanza 

Globali għall-Ġlieda Kontra l-Faċilitazzjoni 

ta’ Dħul Klandestin ta’ Migranti u nieħdu 

azzjoni soda kontra l-ekonomija li ma tidhirx 

tal-Ewropa.  

Se naġixxu biex niżguraw li l-migranti ma 

jiġux esplojtati fis-suq tax-xogħol tagħna u 

jkollhom kundizzjonijiet tax-xogħol tajbin. 

Se nkissru u nħarrku lill-awturi ta’ reat, bl-

użu ta’ approċċ ‘‘segwi l-flus” biex nittrattaw 

il-profitti illegali, inkluż permezz ta’ 

kooperazzjoni msaħħa dwar il-konfiska ta’ 

assi. Se nsaħħu l-kapaċità tal-Europol 

f’dan il-qasam.  

Dan l-approċċ ġust u sod biex nimmaniġġjaw 

il-migrazzjoni se jippermettilna niftħu 

perkorsi legali.   

Se nappoġġaw lill-Istati Membri u lill-

kumpaniji fir-rigward tal-migrazzjoni legali 

abbażi tal-ħtiġijiet b’rabta mal-ħiliet tal-

ekonomiji tagħna u tar-reġjuni tagħna. Se 

ngħinu fit-tqabbil tal-ħiliet ta’ nazzjonali ta’ 

pajjiżi terzi man-nuqqasijiet fis-suq tax-

xogħol fl-Ewropa u se nagħmluha aktar faċli 

biex nattiraw it-talent it-tajjeb b’regoli 

armonizzati dwar ir-rikonoxximent tal-

kwalifiki. 

Nappoġġaw lin-nies, insaħħu s-soċjetajiet 
tagħna u l-mudell soċjali tagħna  

L-Ewropa għandha kwalità ta’ ħajja unika, li 

sservi kemm bħala vantaġġ kompetittiv 

għall-ekonomija tagħna kif ukoll bħala 

pilastru essenzjali tas-soċjetà tagħna li 

jiżgura li ħadd ma jitħalla jibqa’ lura. 

Madankollu, il-kriżijiet ta’ dawn l-aħħar snin 

kellhom impatt dirett fuq il-kwalità tal-ħajja 

ta’ ħafna Ewropej — mill-għoli tal-ħajja, l-

akkomodazzjoni u l-enerġija, sal-ġustizzja 

tal-introjtu u sad-diviżjonijiet u l-

inugwaljanzi fis-soċjetà tagħna.  

Hekk kif is-soċjetajiet u l-ekonomiji tagħna 

jkomplu l-bidla — u hekk kif il-ħeffa ta’ dik 

il-bidla taċċellera — irridu niffokaw l-isforzi 

tagħna fuq is-sostenn u t-titjib tal-kwalità tal-

ħajja unika tagħna. Irridu ngħaqqdu mill-ġdid 

is-soċjetà tagħna u niżguraw li jaħdmu għal 

kulħadd, b’opportunitajiet indaqs u impjiegi 

ta’ kwalità.    

Dan huwa l-istil tal-ħajja Ewropew 

tagħna. U għandna dejjem nippromwovuh.  

Il-ġustizzja soċjali fl-ekonomija 
moderna 

L-istil ta’ ħajja tal-Ewropa jiddependi fuq il-

protezzjonijiet u l-opportunitajiet tal-mudell 

soċjali tagħna u l-ekonomija soċjali tas-suq 

tagħna.  

Din hija r-raġuni għaliex huwa tant 

importanti li l-prinċipji tal-Pilastru Ewropew 

tad-Drittijiet Soċjali jsiru realtà madwar l-

Unjoni tagħna, filwaqt li jiġi rrispettat il-

mudell soċjali ta’ kull pajjiż.   

 

Neħtieġu impetu ġdid f’oqsma fejn hemm 

bżonn ta’ aktar progress u din il-ħidma se 

tissarraf fi Pjan ta’ Azzjoni ġdid dwar l-

Implimentazzjoni tal-Pilastru Ewropew 

tad-Drittijiet Soċjali.  

 

Dan se jinkludi inizjattivi li jħarsu lejn kif id-

diġitalizzazzjoni qed ikollha impatt fuq id-

dinja tax-xogħol, mill-ġestjoni tal-IA, sat-

telexogħol u l-impatt ta’ kultura fejn kollox 

jibqa’ għaddej 24 siegħa fuq is-saħħa mentali 

tan-nies. Forom ġodda ta’ xogħol ma 

għandhomx iwasslu għal inqas drittijiet, u se 

nipproponi li jiġi introdott dritt għall-

iskonnessjoni.  

In-nies u l-impjiegi tagħhom dejjem iridu 

jibqgħu fil-qalba tal-ekonomija soċjali tas-

suq tagħna anke hekk kif l-industriji u l-

ekonomiji tagħna jinbidlu. Jeħtieġ li 

niżguraw tranżizzjoni ġusta għal kulħadd.   

Huwa għalhekk li se nippreżenta Pjan 

Direzzjonali għall-Impjiegi ta’ Kwalità, 

żviluppat flimkien mal-imsieħba soċjali. Dan 

se jappoġġa pagi ġusti, kundizzjonijiet tax-

xogħol tajbin, taħriġ u tranżizzjonijiet ġusti 

tal-impjiegi għall-ħaddiema u għall-persuni li 

jaħdmu għal rashom, b’mod partikolari billi 

jżid il-kopertura tan-negozjar kollettiv.  

U se nżidu b’mod sinifikanti l-

finanzjament tagħna għal tranżizzjoni 

ġusta fil-baġit fit-tul li jmiss. 

Dan se jkun parti minn impenn imġedded 

għat-tisħiħ tad-djalogu soċjali Ewropew fi 

żmien ta’ bidla ekonomika u soċjali. 

Flimkien mat-trade unions u l-impjegaturi 

Ewropej, se nwettqu Patt ġdid għad-

Djalogu Soċjali Ewropew fil-bidu tal-2025.  

Dan se jkun parti mill-ħidma tagħna biex 

ngħinu lin-nies biex jiksbu aċċess għall-

protezzjonijiet u s-servizzi essenzjali li 

jeħtieġu, flimkien mal-indirizzar tal-kawżi 

ewlenin tal-faqar permezz tal-ewwel 

strateġija li qatt saret tal-UE Kontra l-

Faqar.  

Bħala parti minn dan se nsaħħu l-Garanzija 

għat-Tfal biex nipprevjenu u niġġieldu kontra 

l-esklużjoni soċjali permezz tal-edukazzjoni, 

il-kura tas-saħħa u servizzi pubbliċi 

essenzjali oħra.  

Jeħtieġ li nindirizzaw b’mod urġenti l-

kriżi tal-akkomodazzjoni li qed jiffaċċjaw 

miljuni ta’ familji u żgħażagħ.  

Il-perċentwal tal-introjtu tal-unitajiet 

domestiċi li jintefaq fuq l-akkomodazzjoni 

żdied b’mod drammatiku. Il-kirjiet u l-

prezzijiet tad-djar qed jogħlew b’mod 

eżaġerat. Hemm ukoll diskrepanza sinifikanti 

u li qed tikber fl-investiment fl-

akkomodazzjoni soċjali u affordabbli.  

Biex nappoġġaw lill-Istati Membri fl-

indirizzar ta’ dawn il-kwistjonijiet, se naħtar 

Kummissarju li r-responsabbiltajiet tiegħu se 

jinkludu l-akkomodazzjoni u se nippreżenta 

l-ewwel Pjan Ewropew għall-

Akkomodazzjoni Affordabbli li qatt sar. 

Dan se jindirizza l-muturi strutturali, 

jiżviluppa strateġija għall-kostruzzjoni tad-

djar, joffri assistenza teknika lill-bliet u lill-

Istati Membri u jiffoka fuq l-investiment. 

Se naħdmu mal-Bank Ewropew tal-

Investiment fuq pjattaforma ta’ 

investiment pan-Ewropea għal 

akkomodazzjoni affordabbli u sostenibbli 

biex nattiraw aktar investiment privat u 

pubbliku.  

Bħala l-ewwel pass immedjat, se nipproponu 

li ndaħħlu likwidità fis-suq billi nippermettu 

lill-Istati Membri jirduppjaw l-investimenti 

ppjanati tal-politika ta’ koeżjoni fl-

akkomodazzjoni affordabbli.  

Se nirrevedu wkoll ir-regoli tagħna dwar l-

għajnuna mill-Istat biex nippermettu miżuri 

ta’ appoġġ għall-akkomodazzjoni, 

speċjalment għal akkomodazzjoni affordabbli 

effiċjenti fl-użu tal-enerġija u soċjali. 

Ċentrali għal dan se tkun l-introduzzjoni 

rapida u effettiva tal-Fond Soċjali għall-

Klima, li jista’ jgħin b’mod partikolari fir-

rinnovazzjonijiet u fl-aċċess għal 

akkomodazzjoni affordabbli u effiċjenti fl-

użu tal-enerġija.  

Erba’ snin ilu, nedejt il-Bauhaus Ewropea l-

Ġdida, li laqqgħet is-sostenibbiltà flimkien 

mal-inklużjoni u l-affordabbiltà, il-kreattività 

mal-innovazzjoni.  U issa se nkabbru din il-

komunità. 

Irridu nindirizzaw ukoll l-inugwaljanzi l-oħra 

li jittestjaw il-koeżjoni tas-soċjetajiet tagħna. 

Se nindirizzaw il-kawżi ewlenin tat-tibdil 

demografiku u nadattaw għal realtajiet 

ġodda. Fis-snin li ġejjin, l-Ewropa se 

tiffaċċja diversi sfidi, mill-pensjonijiet għas-

servizzi pubbliċi, minn nuqqas ta’ ħaddiema 

għal sostenibbiltà fiskali u disparitajiet bejn 

il-ġenerazzjonijiet u r-reġjuni. 

Se nħarsu lejn iż-żieda fil-parteċipazzjoni fis-

suq tax-xogħol, speċjalment tan-nisa u ż-

żgħażagħ, it-tnaqqis tad-disparitajiet 

reġjonali sabiex in-nies ikunu jistgħu jibqgħu 

fir-reġjuni ta’ oriġini tagħhom, u l-appoġġ 

għall-ġenituri żgħażagħ għal bilanċ bejn ix-

xogħol u l-ħajja privata b’saħħtu.  

Ir-reġjuni se jibqgħu fiċ-ċentru tal-ħidma 

tagħna.  

Neħtieġu politika msaħħa ta’ koeżjoni u 

tkabbir mar-reġjuni fiċ-ċentru. Din trid 

titfassal bi sħubija mal-awtoritajiet 

nazzjonali, reġjonali u lokali. Se nindirizzaw 

id-disparitajiet reġjonali u soċjali u niżguraw 

li ċ-ċittadini kollha jkollhom dritt effettiv li 

jibqgħu fil-post li jqisuh bħala darhom.  

Bħala parti minn dan, se jkollna bżonn 

nimmobilizzaw ir-riformi u l-investimenti 

biex ngħinu fil-bini ta’ dak li komunità 

teħtieġ biex tirnexxi: is-servizzi pubbliċi u l-

attivitajiet privati, l-edukazzjoni u l-ħiliet, it-

trasport u l-konnettività diġitali.  

U se nqisu l-isfidi ekonomiċi u soċjali 

speċifiċi li qed jiffaċċjaw il-gżejjer, bħall-

akkomodazzjoni, it-trasport, l-ilma u l-

ġestjoni tal-iskart. Se nkomplu nindirizzaw 

ukoll l-isfidi li jiffaċċjaw ir-reġjuni 

ultraperiferiċi.  

Nerġgħu ngħaqqdu s-soċjetajiet 
tagħna, nappoġġaw liż-żgħażagħ 
tagħna 

Wieħed mill-punti li ħarġu mill-aħħar 

elezzjonijiet Ewropej kien li hemm ċerta 

skumdità fis-soċjetà, li tikkawża diviżjonijiet 

fil-komunitajiet tagħna u tippermetti lill-

estremisti jilagħbu bil-biżgħat tan-nies.  

Ser naħdmu biex nissalvagwardjaw id-

drittijiet ta’ persuni li jagħmlu parti minn 

minoranzi fl-Ewropa. 

Irridu naħdmu wkoll biex niżguraw li d-

deċiżjonijiet meħuda llum ma jagħmlux ħsara 

lill-ġenerazzjonijiet ta' għada u li jkun hemm 

aktar solidarjetà u involviment bejn persuni 

ta’ etajiet differenti. Biex imexxi din il-

ħidma, se naħtar Kummissarju li r-

responsabbiltajiet tiegħu se jinkludu l-iżgurar 

tal-ġustizzja interġenerazzjonali.  

Irridu ngħaqqdu mill-ġdid is-soċjetà 

tagħna permezz tal-edukazzjoni, nappoġġaw 

liż-żgħażagħ u nibnu fuq l-affarijiet li 

għandna komuni bħala Ewropej.  

Se nsaħħu l-Erasmus+ — inkluż għat-taħriġ 

vokazzjonali — sabiex aktar nies ikunu 

jistgħu jibbenefikaw minnu. Dan huwa 

kruċjali għan-nies biex jiżviluppaw il-ħiliet u 

joħolqu esperjenzi kondiviżi u fehim aħjar ta’ 

xulxin.  

Dan se jkun parti minn impenn usa’ biex iż-

żgħażagħ jingħataw aktar libertà u 

responsabbiltà fis-soċjetajiet u d-demokraziji 

tagħna.  

Il-Kulleġġ il-ġdid se jwitti t-triq.  

Se nitlob lill-Kummissarji kollha biex 

jorganizzaw l-ewwel Djalogi annwali 

tagħhom dwar il-Politika taż-Żgħażagħ fl-

ewwel 100 jum tal-mandat. Dawn id-djalogi 

se jiġu ripetuti kull sena.  

Irrid niżgura li ż-żgħażagħ ikunu jistgħu 

jużaw il-vuċi tagħhom — il-vuċi tagħhom 

stess — biex jgħinu fit-tiswir tal-futur 

tagħna.  

Din hija r-raġuni għaliex se nistabbilixxi 

Bord Konsultattiv tal-President maż-

Żgħażagħ b’żgħażagħ mill-Istati Membri 

kollha jagħtuni pariri dwar kwistjonijiet li 

huma importanti għall-pari tagħhom fil-

komunità tagħhom u jkun sors ta’ feedback 

għall-ideat żviluppati mill-Kummissjoni.  

Nemmen li waħda mill-akbar sfidi tagħna 

f’dan id-deċennju hija l-protezzjoni tas-

saħħa mentali tat-tfal u ż-żgħażagħ tagħna 

— speċjalment online.  

L-ewwel snin u dawk tal-adolexxenza huma 

kritiċi għall-iżvilupp tal-moħħ u tal-

personalità — u huma wkoll żminijiet ta’ 

vulnerabbiltà għall-ħsara mill-media soċjali u 

żmien eċċessiv fuq skrin. Għandu jkollna 

dibattitu miftuħ u bbażat fuq l-evidenza dwar 

din il-kwistjoni. Din hija r-raġuni għaliex se 

nniedu inkjesta madwar l-UE kollha dwar 

l-impatti usa’ tal-media soċjali fuq il-

benesseri.  

Se nindirizzaw it-tekniki mhux etiċi użati 

mill-pjattaformi online billi nieħdu azzjoni 

dwar id-disinn li joħloq dipendenza tas-

servizzi online, bħall-iskroll infinit, il-

logħob li jibda’ b’mod awtomatiku jew l-

ispinta kostanti. Se niġġieldu bil-qawwa 

wkoll ix-xejra dejjem tikber ta’ mġiba 

abbużiva online bi pjan ta’ azzjoni kontra l-

bullying ċibernetiku.  

Fl-aħħar nett, se niffokaw fuq l-affarijiet li 

jiffurmaw l-istil ta’ ħajja Ewropew tagħna: il-

kultura u l-istorja tagħna. Irrid nagħmilha 

aktar faċli għan-nies — speċjalment il-

ġenerazzjonijiet żgħażagħ — biex 

jibbenefikaw mill-wirt kulturali rikk u 

divers tagħna.  

Unjoni ta’ ugwaljanza 

Ħames snin ilu, bdejna bil-ħidma biex 

nistabbilixxu Unjoni ta’ ugwaljanza. Jiena 

kburija bil-progress storiku. Madankollu, 

għal wisq nies, l-ugwaljanza għadha mhijiex 

realtà. Irridu nkomplu nagħmlu aktar biex 

kulħadd jgħix, jirnexxi u jmexxi, 

irrispettivament minn min ikun.  

Din hija r-raġuni għaliex se ninkariga 

Kummissarju għall-Ugwaljanza biex 

jipproponi strateġija aġġornata dwar l-

ugwaljanza tal-LGBTIQ u jiżviluppa 

strateġija ġdida kontra r-razziżmu għal wara 

l-2025. 

Se nkomplu nsaħħu l-ħidma tagħna ta’ 

kuljum biex nistinkaw għall-ugwaljanza 

bejn il-ġeneri. Dan huwa qasam fejn 

għamilna progress storiku, min-nisa fil-

bordijiet għat-trasparenza fil-pagi. Iżda qed 

naraw ukoll xejriet inkwetanti ħafna — mill-

pjaga tal-femminiċidju u l-vjolenza kontra n-

nisa sal-ostakli li jipprevjenu n-nisa milli 

javvanzaw il-karrieri tagħhom jew l-

edukazzjoni tagħhom.  

Biex insaħħu l-impenn tagħna, se nipproponu 

Strateġija ġdida dwar l-Ugwaljanza bejn 

il-Ġeneri għal wara l-2025. Din se 

tistabbilixxi l-pjan tagħna biex insaħħu d-

drittijiet tan-nisa b’mod ġenerali, mill-ġlieda 

kontra l-vjolenza abbażi tal-ġeneru sal-

emanċipazzjoni tan-nisa fil-politika u fis-suq 

tax-xogħol, madwar l-UE, kif ukoll fl-

istituzzjonijiet kollha tal-UE.    

Fl-aħħar nett, nappoġġa l-idea ta’ Pjan 

Direzzjonali għad-Drittijiet tan-Nisa li se 

nippreżentaw fil-Jum Internazzjonali tan-

Nisa li jmiss. 

Insostnu l-kwalità tal-ħajja tagħna: sigurtà 
alimentari, ilma u natura    
Il-kwalità tal-ħajja tal-Ewropa tiddependi fuq 

provvista sigura u affordabbli ta’ ikel lokali 

ta’ kwalità. Il-biedja hija parti ewlenija 

mill-istil ta’ ħajja Ewropew tagħna — u 

dejjem trid tibqa’ hekk.  

Huwa bis-saħħa tad-9 miljun razzett tal-

Ewropa — u l-industrija agroalimentari usa’ 

— li l-Ewropa għandha l-ikel li huwa l-aħjar 

għas-saħħa u tal-ogħla kwalità fid-dinja. Dan 

huwa assi strateġiku u jfisser li l-Ewropa hija 

vitali għas-sigurtà tal-ikel globali.  

Il-bdiewa u ż-żona rurali tagħna qegħdin 

dejjem aktar taħt pressjoni — mill-impatt tat-

tibdil fil-klima sal-kompetizzjoni globali 

mhux ġusta, prezzijiet tal-enerġija ogħla, 

nuqqas ta’ bdiewa iżgħar fl-età u 

diffikultajiet fl-aċċess għall-kapital. Fl-istess 

ħin, qed jagħmlu sforzi kbar biex 

jikkontribwixxu għat-tranżizzjoni ekoloġika, 

pereżempju permezz ta’ soluzzjoni bbażata 

fuq in-natura. 

Irrid inkompli ninvolvi ruħi mal-bdiewa, 

dawk li jagħmlu l-politika, is-soċjetà ċivili, 

il-partijiet ikkonċernati u ċ-ċittadini sabiex 

inkunu nistgħu nibnu sistema agrikola u tal-

ikel kompetittiva u reżiljenti.  

Din hija r-raġuni għaliex laqqajt Djalogu 

Strateġiku dwar l-Agrikoltura li dalwaqt 

jippreżenta r-rapport tiegħu.  Filwaqt li nibni 

fuq dawn ir-rakkomandazzjonijiet, se 

nippreżenta Viżjoni għall-Agrikoltura u l-

Ikel fl-ewwel 100 jum li tħares lejn kif 

tiżgura l-kompetittività u s-sostenibbiltà fit-

tul tas-settur tal-biedja tagħna fil-konfini tal-

pjaneta tagħna. 

F’dan ir-rigward, huwa vitali li l-bdiewa 

jkollhom introjtu ġust u suffiċjenti. Ma 

għandhomx jiġu sfurzati jbigħu 

sistematikament il-prodotti tagħhom b’inqas 

mill-kostijiet tal-produzzjoni. 

Dejjem se niddefendi politika tal-UE ta’ 

introjtu għall-bdiewa tal-Ewropa u se niżgura 

li jkunu mmirati l-baġit tal-UE u l-politika 

agrikola komuni, u jsibu l-bilanċ it-tajjeb 

bejn l-inċentivi, l-investimenti u r-

regolamentazzjoni.   

Irridu nippermettu lill-bdiewa tagħna jaħdmu 

l-art tagħhom mingħajr burokrazija żejda, 

nappoġġaw irziezet tal-familja, u 

nippremjaw lill-bdiewa li jaħdmu man-

natura, li jippreżervaw il-bijodiversità u l-

ekosistemi naturali tagħna u jgħinu biex 

jiddekarbonizzaw l-ekonomija tagħna fil-

perkors lejn żero-netti sal-2050.  

Se nappoġġaw il-kompetittività tal-katina 

tal-valur tal-ikel kollu tagħna permezz ta’ 

investiment u innovazzjoni fl-irziezet, iżda 

wkoll fil-kooperattivi, fin-negozji 

agroalimentari tagħna u fil-ħafna SMEs fis-

settur. 

Peress li l-bdiewa ħafna drabi huwa l-aktar 

parti vulnerabbli ta’ din il-katina, irridu 

nikkoreġu l-iżbilanċi eżistenti, insaħħu l-

pożizzjoni tal-bdiewa u nipproteġuhom aktar 

minn prattiki kummerċjali inġusti.  

Flimkien, se nuru li l-Ewropa se tipproteġi s-

sovranità tal-ikel tagħha stess u lil dawk li 

jipprovdu għalina lkoll.  

Dan irid japplika wkoll għas-sajjieda tagħna. 

Dawn jiżguraw li s-sajd jibqa’ l-ħajja tal-

komunitajiet u tal-ekonomiji kostali tagħna. 

Dawn jipprovdu provvista ta’ ikel tajjeb 

għas-saħħa lis-swieq lokali, nazzjonali u 

internazzjonali.   

Se naħtar Kummissarju għas-Sajd u l-

Oċeani inkarigat mill-iżgurar li s-settur 

jibqa’ sostenibbli, kompetittiv u reżiljenti u 

miż-żamma ta’ kundizzjonijiet ekwivalenti 

ta’ kompetizzjoni għall-katina tas-sajd 

Ewropew. 

Se jkun hemm Patt Ewropew tal-Oċeani li 

se jiffoka fuq li jagħti spinta lill-ekonomija 

blu u jiżgura l-governanza tajba u s-

sostenibbiltà tal-oċeani tagħna fid-

dimensjonijiet kollha tagħhom.  

Irridu wkoll inkomplu bil-protezzjoni tad-

dinja naturali tagħna. Il-foresti u l-imsaġar 

tagħna, l-artijiet mistagħdra tagħna u l-art bil-

ħaxix tagħna, mhumiex biss id-dar tagħna u 

l-pajsaġġi tal-ħajjiet tal-Ewropej, iżda huma 

wkoll essenzjali biex jirregolaw il-klima 

tagħna u jiżguraw is-sigurtà alimentari u tal-

ilma. 

Se niffokaw fuq l-inċentivi u fuq l-

implimentazzjoni ekwa u effiċjenti, b’mod 

partikolari biex niżguraw li nilħqu l-impenji 

internazzjonali tagħna tal-bijodiversità, bħal 

dawk li ħadna fil-Ftehim Kunming-

Montreal.  

Adattament għat-tibdil fil-klima, 
tħejjija u solidarjetà 

Wieħed mill-akbar riskji għas-sigurtà tagħna 

huwa l-impatt tat-tibdil fil-klima. It-temp 

estrem ikompli jeqred dejjem aktar żoni tal-

Ewropa permezz tal-għargħar, in-nirien u n-

nixfiet, matul is-sena u madwar l-Unjoni 

tagħna.  

Bis-saħħa tal-Mekkaniżmu tal-Unjoni għall-

Protezzjoni Ċivili tagħna, il-persunal, l-

ajruplani u l-ħelikopters minn madwar l-

Ewropa jgħinu jitfu n-nirien forestali u 

jittrattaw mal-impatt devastanti tal-għargħar, 

il-maltempati jew in-nixfiet.  

Dan huwa l-Ewropa fl-aqwa tagħha fil-

prattika. Iżda nafu li neħtieġu aktar minnu, 

aktar drabi, hekk kif il-pjaneta tisħon u l-

ħsara lill-ħajja, l-art u l-proprjetà ssir aktar 

frekwenti, aktar intensa u aktar devastanti.  

Neħtieġu riżorsi aħjar u aktar aċċess għal 

aktar assi Ewropej. Neħtieġu approċċ min-

naħa tas-soċjetà kollha u li nużaw l-għodod 

kollha meħtieġa, inklużi dawk militari.  

Nemmen li jeħtieġ naħdmu lejn 

Mekkaniżmu Ewropew għad-Difiża Ċivili, 

li jħares lejn l-aspetti kollha tal-immaniġġjar 

tal-kriżijiet u tad-diżastri, flimkien mat-tisħiħ 

tar-reżiljenza tal-komunitajiet. Dan se jibni 

wkoll fuq ir-rapport tal-President Niinistö. 

Hekk kif il-klima tal-Ewropa tisħon b’mod 

aktar mgħaġġel mill-medju globali, irridu 

nżidu l-ħidma fuq ir-reżiljenza għat-tibdil 

fil-klima u t-tħejjija.  

Se nimmappjaw il-ħtiġijiet tar-riskji u tat-

tħejjija għall-infrastruttura, l-enerġija, l-ilma, 

l-ikel u l-art fil-bliet u ż-żoni rurali, kif ukoll 

il-ħtieġa għad-data u s-sistemi ta’ twissija 

bikrija.  

Dan se jkun parti minn Pjan ta’ Adattament 

Ewropew għat-Tibdil fil-Klima, biex 

nappoġġaw lill-Istati Membri b’mod 

partikolari fit-tħejjija u l-ippjanar u niżguraw 

valutazzjonijiet tar-riskju bbażati fuq ix-

xjenza regolari.   

Dan għandu jimxi id f’id mat-tisħiħ tas-

sigurtà tal-ilma tal-Ewropa. L-ilma huwa 

riżorsa indispensabbli għas-sigurtà tal-ikel, l-

enerġija u l-ekonomija tagħna iżda qed 

jitpoġġa dejjem iżjed taħt pressjoni minħabba 

t-tibdil fil-klima u d-domanda dejjem tiżdied.  

Neħtieġu Strateġija Ewropea ġdida għar-

Reżiljenza tal-Ilma biex niżguraw li s-sorsi 

jiġu ġestiti kif xieraq, tiġi indirizzata l-

iskarsezza, u li nsaħħu l-vantaġġ innovattiv 

kompetittiv tal-industrija tal-ilma tagħna u 

nieħdu approċċ ta’ ekonomija ċirkolari. 

Bħala parti minn dan, se mmexxu l-isforzi 

biex ngħinu fil-mitigazzjoni u l-prevenzjoni 

tal-pressjoni akuta fuq l-ilma madwar id-

dinja. 

Nipproteġu d-demokrazija tagħna, inħarsu 
l-valuri tagħna 

Il-futur tal-Ewropa f’dinja frammentata se 

jiddependi fuq li jkollna demokrazija 

b’saħħitha u fuq id-difiża tal-valuri li 

jagħtuna l-libertajiet u d-drittijiet li ngħożżu.    

Nipproteġu d-demokrazija 
tagħna  

Is-sistemi u l-istituzzjonijiet demokratiċi 

tagħna qed jiġu attakkati. Rajna żieda fl-

għadd ta’ theddid minn atturi interni u 

barranin — kemm jekk gvernijiet ostili jew 

atturi mhux statali. Il-metodi użati issa huma 

aktar diffiċli biex jiġu traċċati, aktar dannużi 

u aktar faċli biex jintużaw b’għodod diġitali 

u l-media soċjali. 

Dan jirrifletti bidla profonda fl-ispazju tal-

informazzjoni, li jaqleb minn sorsi tal-media 

editorjali għal kontenut iġġenerat mill-utenti 

medjat mill-pjattaformi u mbuttat mill-

algoritmi. Dan jippermetti libertajiet ġodda 

iżda jnaqqas ukoll l-ispiża tal-manipulazzjoni 

tal-informazzjoni u jagħmilha aktar faċli 

għar-Russja u oħrajn biex ikabbru l-gwerra 

tal-informazzjoni.  

Jeħtieġ li nagħmlu aktar biex nipproteġu 

d-demokrazija tagħna.  

Din hija r-raġuni għaliex se nipproponi 

Tarka għad-Demokrazija Ewropea ġdida. 

Bħala parti minn dan, se naħdmu biex 

niġġieldu kontra l-manipulazzjoni tal-

informazzjoni u l-interferenza online minn 

barranin, filwaqt li nibnu fuq l-eżempji ta’ 

Viginum fi Franza jew l-Aġenzija Żvediża 

għad-Difiża Psikoloġika.  

L-għan huwa li jiżdied l-għarfien tas-

sitwazzjoni, billi jiġu identifikati, analizzati u 

miġġielda b’mod proattiv id-

diżinformazzjoni u l-manipulazzjoni tal-

informazzjoni.  

Se niffukaw fuq ir-reżiljenza u t-tħejjija 

tas-soċjetà, permezz ta’ żieda fil-litteriżmu 

diġitali u medjatiku u t-tisħiħ tal-prevenzjoni 

permezz ta’ konfutazzjoni antiċipata. Se 

noħolqu network Ewropew ta’ verifikaturi 

tal-fatti u nagħmluh disponibbli fil-lingwi 

kollha.  

Se nkomplu wkoll inżidu l-infurzar diġitali 

biex niżguraw li informazzjoni manipulata 

jew qarrieqa tiġi identifikata, immarkata u, 

fejn xieraq, titneħħa f’konformità mal-Att 

dwar is-Servizzi Diġitali.  

Fl-aħħar nett, se nindirizzaw ukoll id-

deepfakes dejjem aktar realistiċi li kellhom 

impatt fuq l-elezzjonijiet madwar l-Ewropa. 

Se niżguraw li r-rekwiżiti ta’ trasparenza fl-

Att dwar l-IA jiġu implimentati u li nsaħħu l-

approċċ tagħna għall-kontenut prodott bl-IA.  

Fil-protezzjoni tad-demokrazija tagħna, aħna 

dejjem se nirrispettaw l-impenn dejjiemi 

tagħna li nippreservaw u nippromwovu l-

libertà tal-espressjoni. 

It-tisħiħ tal-Istat tad-dritt 

Id-demokrazija u l-ekonomija tal-Ewropa 

jiddependu fuq l-Istat tad-dritt. Dan 

jippermetti li s-soċjetà tagħna taħdem u 

jiżgura li d-drittijiet jiġu difiżi, il-korruzzjoni 

tiġi kkastigata, u l-kuntratti jiġu infurzati.  

L-istat tad-dritt ma għandux punt aħħari. 

Jeżistu sfidi madwar l-Ewropa, fuq skali 

differenti u bi kwistjonijiet differenti.  

Għamilna ħafna f’dawn l-aħħar ħames snin. 

Issa aħna mgħammra aħjar minn qatt qabel 

biex nindirizzaw kwistjonijiet tal-Istat tad-

dritt b’mod oġġettiv — u bl-istess mod — 

f’kull Stat Membru. Iżda rajna wkoll 

jitfaċċaw xejriet inkwetanti.  

It-tisħiħ tal-Istat tad-dritt se tkun il-ħidma 

u d-dmir tagħna ta’ kuljum.  

Se nkomplu ntejbu l-monitoraġġ u r-

rappurtar tagħna, kif ukoll insaħħu l-kontrolli 

u l-bilanċi, b’mod partikolari billi nsegwu l-

implimentazzjoni tar-rakkomandazzjonijiet.  

Ir-Rapport dwar l-Istat tad-Dritt wera kif 

id-djalogu jista’ jgħin biex isir progress. Issa 

jeħtieġ li nikkonsolidaw ir-rapport u 

niżguraw li dan iħares lejn il-kwistjonijiet 

kollha madwar l-Ewropa.   

Se nżidu dimensjoni tas-Suq Uniku mar-

rapport biex nindirizzaw kwistjonijiet tal-

Istat tad-dritt li jaffettwaw lill-kumpaniji, 

speċjalment lill-SMEs, li joperaw bejn il-

fruntieri. U se ninkludu wkoll pajjiżi oħra tal-

adeżjoni fir-Rapport dwar l-Istat tad-Dritt kif 

u meta jkunu lesti.  

Se ninvestu fir-rispett għall-Istat tad-dritt. 

Se nipproponi li jiġi wkoll iddedikat 

finanzjament tal-UE għal miżuri nazzjonali, 

pereżempju fil-ġlieda kontra l-korruzzjoni, u 

l-protezzjoni tal-interessi finanzjarji tal-UE.  

Ir-rispett għall-Istat tad-dritt huwa 

rekwiżit għall-fondi tal-UE.   

Biex niggarantixxu dan, se nibnu rabta aktar 

mill-qrib bejn ir-rakkomandazzjonijiet fir-

rapport dwar l-Istat tad-Dritt u l-appoġġ 

finanzjarju.  U se niżguraw li l-baġit fit-tul 

futur ikollu salvagwardji qawwija fuq l-Istat 

tad-dritt — inkluż ir-reġim ġenerali tal-

kundizzjonalità, li japplika għall-fondi 

kollha tal-UE.  

Se nitgħallmu wkoll min-NextGenerationEU 

fejn rajna kif il-baġit jista’ jkun marbut ma’ 

riformi li jsaħħu l-Istat tad-dritt.  

L-infurzar permezz ta’ proċedimenti ta’ ksur 

u l-applikazzjoni msaħħa tal-mekkaniżmu 

tal-Artikolu 7 għandu jkompli jintuża b’mod 

effettiv, inkluż f’Unjoni mkabbra fil-futur. 

Wieħed mill-prinċipji ċentrali tal-Istat tad-

dritt — u tad-demokrazija b’mod aktar 

wiesa’ — huwa l-libertà tal-media.  

F’dinja ta’ media dejjem aktar rapida, u 

dejjem aktar diżinformazzjoni, irridu 

nagħmlu dak kollu li nistgħu biex 

nappoġġaw media ħielsa madwar l-Unjoni 

tagħna.  

Se nimplimentaw l-Att Ewropew dwar il-

Libertà tal-Media u nżidu l-appoġġ u l-

protezzjoni tagħna tal-media indipendenti 

u tal-ġurnalisti, filwaqt li nrażżnu l-atti ta’ 

pressjoni u mġiba mhux etika.  

Inpoġġu ċ-ċittadini fil-qalba tad-
demokrazija tagħna 

Il-Konferenza dwar il-Futur tal-Ewropa — u 

s-suċċess tal-Panels taċ-Ċittadini Ewropej — 

kienu passi kbar lejn demokrazija aktar 

deliberattiva u l-involviment tan-nies lil hinn 

mill-elezzjonijiet jew il-politika.  

Issa jeħtieġ li ninkorporaw il-

parteċipazzjoni taċ-ċittadini madwar l-

UE.  

Kull sena, se nagħżlu oqsma ta’ politika u 

proposti fejn ir-rakkomandazzjonijiet minn 

Panel taċ-Ċittadini Ewropej ikollhom l-

akbar valur. Se nagħmlu segwitu għar-

rakkomandazzjonijiet tagħhom, bħal dawk 

tal-Panel tal-2024 dwar l-indirizzar tal-

mibegħda fis-soċjetà. 

Fl-istess spirtu, se nżidu wkoll l-

involviment tagħna mal-

organizzazzjonijiet tas-soċjetà ċivili li 

għandhom għarfien espert u rwol importanti 

x’jaqdu fid-difiża ta’ kwistjonijiet speċifiċi 

tas-soċjetà u fir-rispett tad-drittijiet tal-

bniedem.  

Irridu niżguraw li s-soċjetà ċivili tkun 

protetta aħjar fil-ħidma tagħhom.  

Se naħdmu wkoll mal-kunsilliera lokali dwar 

l-involviment taċ-ċittadini biex nifhmu aħjar 

kif l-Ewropa tħalli impatt fuq il-ħajja ta’ 

kuljum. Flimkien mal-Kumitat tar-Reġjuni, 

diġà qed naħdmu ma’ network ta’ aktar minn 

3 000 kunsillier lokali u għandna nsaħħu dan 

in-network matul il-ħames snin li ġejjin. 

Ewropa Globali: L-ingranaġġ tas-setgħa u 
s-sħubijiet tagħna 

F’dinja perikoluża daqs kemm kienet għal 

ġenerazzjonijiet sħaħ, l-Ewropa teħtieġ li 

tkun aktar assertiva biex issegwi l-interessi 

strateġiċi tagħha. 

Il-gwerra ta’ aggressjoni tar-Russja — 

xprunata mix-xewqa imperjali ta’ Putin li 

jeqred l-Ukrajna u l-futur Ewropew tagħha 

— hija parti minn attakk sistematiku usa’ fuq 

l-Ewropa, il-valuri tagħna u fuq l-ordni 

internazzjonali bbażat fuq ir-regoli.  

L-Ukrajna qed tiġġieled għal-libertà 

tagħna kuljum — u aħna rridu wkoll 

naħdmu għal-libertà tagħha.  

Din se tkompli tkun il-prijorità ewlenija 

tagħna kemm domestikament kif ukoll 

internazzjonalment, filwaqt li nlaqqgħu lis-

sħab biex jappoġġaw il-ħtiġijiet fuq terminu 

qasir u l-isforzi ta’ rikostruzzjoni fit-tul.  

Din il-gwerra fuq territorju Ewropew ma 

nistgħux narawha waħedha. Dan huwa 

mument fejn id-dinja qiegħda tinqasam. 

Dawn l-aħħar snin kienu dikjarazzjoni ta’ 

intenzjoni minn grupp ġdid ta’ reġimi 

awtoritarji — mill-Iran sal-Korea ta’ Fuq sar-

Russja u lil hinn minnha — li jaħdmu biex 

jiżirgħu l-firda u joħolqu ordni 

internazzjonali alternattiv ibbażat fuq mapep 

imfassla mill-ġdid, ideat imperjali u sferi ta’ 

influwenza 

Il-gwerra f’Gaża u d-destabbilizzazzjoni tal-

Lvant Nofsani kollu kemm hu qed iwasslu 

għal tixrid ta’ demm u instabbiltà fir-reġjun 

kollu. Il-kolpi ta’ stat u l-kunflitti madwar id-

dinja qed jiżdiedu.  

Dħalna fi żmien ta’ piki ġeostrateġiċi.  

L-attitudni aktar aggressiva u l-

kompetizzjoni ekonomika inġusta taċ-Ċina, 

il-ħbiberija “mingħajr limiti” tagħha mar-

Russja — u d-dinamika tar-relazzjoni tagħha 

mal-Ewropa — jirriflettu bidla mill-

kooperazzjoni lejn il-kompetizzjoni. Mill-

enerġija sal-migrazzjoni u l-klima, qegħdin 

naraw t-tipi kollha ta’ politiki jintużaw bħala 

arma. B’riżultat ta’ dan, l-ordni 

internazzjonali tagħna bbażat fuq ir-regoli 

huwa fraġli, u l-istituzzjonijiet globali tagħna 

saru anqas effettivi.  

Din ir-realtà l-ġdida mhijiex se tinbidel fi ftit 

żmien, ikun xi jkun ir-riżultat tal-elezzjonijiet 

madwar id-dinja fix-xhur li ġejjin. Il-politika 

estera u ta’ sigurtà l-ġdida tagħna trid 

titfassal b’din ir-realtà f’moħħna.  

Dan jibda bil-ħidma ta’ sħab u ħbieb tal-

istess fehma fil-G7 u barra minnha. F’dan l-

ispirtu, ser naħdmu biex insaħħu r-

relazzjonijiet mar-Renju Unit dwar 

kwistjonijiet ta’ interess komuni, bħall-

enerġija, is-sigurtà, ir-reżiljenza u l-kuntatti 

bejn il-persuni. 

Se naħdem mill-qrib mal-Viċi President u 

Rappreżentant Għoli biex niżgura approċċ 

koordinat fir-rigward tal-azzjonijiet esterna 

tagħna.  

It-tkabbir bħala urġenza 
ġeopolitika 

Iċ-ċelebrazzjonijiet li fakkru l-20 sena mill-

akbar mewġa ta’ tkabbir ippermettewlna 

nirriflettu fuq is-suċċess tagħha għal dawk il-

pajjiżi u għall-Unjoni kollha kemm hi. 

Għal darba oħra l-istorja qed issejħilna, u l-

Ewropa għandha għażla ċara x’tagħmel 

għall-futur tagħha.   

Nemmen li hija prijorità morali, politika u 

ġeostrateġika li nissuktaw nikkompletaw l-

Unjoni tagħna — f’konformità mal-wegħda li 

tajna fit-Trattati tagħna. 

F’dinja ta’ potenzi ewlenin, Unjoni akbar u 

aktar b’saħħitha tagħtina piż ġeopolitiku u 

influwenza akbar fix-xena globali. Tgħinna 

nnaqqsu d-dipendenzi tagħna, isaħħaħ ir-

reżiljenza tagħna u ssaħħaħ il-kompetittività 

tagħna. Tqawwi s-sigurtà tagħna u tista’ 

tgħin id-demokrazija, l-istabbiltà u l-istat tad-

dritt biex irabbu l-għeruq madwar l-Ewropa. 

Iżda dan mhux se jkun vjaġġ faċli.  

L-adeżjoni mal-UE dejjem se tkun proċess 

ibbażat fuq il-merti — u kull kandidat se 

jiġi vvalutat fuq il-progress li jagħmel biex 

jilħaq il-kriterji kollha.  

Se nżidu l-appoġġ biex inħejju lill-pajjiżi 

kandidati, b’mod partikolari permezz tal-

investiment u r-riformi tal-Pjan ta’ Tkabbir 

għall-Balkani tal-Punent u l-Faċilità għall-

Ukrajna. Dan se jgħin biex jiġu integrati 

f’partijiet tal-acquis tal-UE u tas-Suq Uniku 

u se jdarrihom jużaw il-fondi tal-UE.  

L-istat tad-dritt u l-valuri fundamentali se 

jibqgħu il-pedamenti tal-politika tat-tkabbir 

tal-UE — u se jkunu s-sisien ta’ Unjoni 

riformata u akbar fil-futur.  

Se naħtar Kummissarju li jkun responsabbli 

biss mit-Tkabbir biex imexxi din il-ħidma.  

Ħafna ddubitaw kemm se tkun kapaċi l-UE li 

tintegra għadd kbir ta’ Stati Membri fl-2004 

— kollha kemm huma b’kapaċitajiet, 

strutturi ekonomiċi u daqsijiet tal-

popolazzjoni differenti. Iżda l-UE daħlet 

għall-isfida, billi għamlet tħejjijiet interni u 

billi integrat kmieni.  

L-Ewropa se terġa’ tħabbat wiċċha ma’ din l-

isfida.  

Approċċ aktar strateġiku għall-
viċinat tagħna 

Dan l-approċċ aktar iffukat fuq it-tkabbir 

għandu jiġi wkoll b’approċċ aktar iffukat fuq 

il-viċinat usa’ tagħna, speċjalment il-

Mediterran.  

Se naħtar Kummissarju għall-Mediterran 

biex jiffoka fuq l-investiment u s-sħubijiet, l-

istabbiltà ekonomika, il-ħolqien tal-impjiegi, 

l-enerġija, is-sigurtà, il-migrazzjoni u oqsma 

oħra ta’ interess reċiproku, b’rispett tal-valuri 

u l-prinċipji tagħna. Huma se jaħdmu mill-

qrib mar-Rappreżentant Għoli/Viċi President. 

Il-Patt il-ġdid għall-Mediterran se jsawwar 

din ir-relazzjoni essenzjali mill-ġdid u jagħti 

sinjal politiku ċar ta’ sħubija f’dinja aktar 

kontestata u instabbli.  

Lil hinn minn dan, l-Ewropa għandu 

jkollha rwol attiv fil-Lvant Nofsani — fl-

interess tal-partijiet kollha u għall-istabbiltà 

tar-reġjun.  

Irridu nkomplu nieħdu sehem fl-isforzi 

diplomatiċi kollha biex niżguraw 

riżoluzzjoni ġusta u komprensiva għall-

konflitt li għaddej f’Gaża. 

Irridu nagħmlu dak kollu li nistgħu biex 

inwaqqfu t-telf traġiku ta’ ħajjiet. Dan ifisser 

ħidma għal waqfien mill-ġlied immedjat 

f’Gaża, ir-rilaxx tal-ostaġġi kollha, u żieda 

sinifikanti u sostnuta fil-fluss tal-assistenza 

umanitarja lejn Gaża.  

Neħtieġu waqfien mill-ġlied dejjiemi u li 

nħarsu ’l quddiem. Abbażi tar-riformi 

miftiehma, ser naħdmu fuq pakkett ta’ 

appoġġ pluriennali għal Awtorità 

Palestinjana effettiva, li jgħin biex titwitta t-

triq għal soluzzjoni ta’ żewġ stati.  Is-

soluzzjoni ta’ żewġ stati hija l-aħjar mod biex 

tiġi żgurata s-sigurtà kemm għall-Iżraeljani 

kif ukoll għall-Palestinjani.  

Dan ser ikun parti minn Strateġija 

komprensiva usa’ bejn l-UE u l-Lvant 

Nofsani bil-ħsieb dwar x’se jiġri l-għada li 

tintemm il-gwerra f’Gaża. Din l-istrateġija 

għandha tiffoka fuq il-promozzjoni tas-

soluzzjoni ta’ żewġ stati u t-tisħiħ tas-

sħubijiet mal-partijiet reġjonali ewlenin li 

huma kkonċernati. 

Politika ekonomika barranija 
ġdida 

Fid-dinja tal-lum, il-ġeopolitika u l-

ġeoekonomija jimxu id f’id. Il-politika 

barranija u ekonomika tal-Ewropa għandha 

tagħmel l-istess.  

Is-saħħa kummerċjali u l-ftuħ ekonomiku tal-

Ewropa huma essenzjali għall-prosperità 

tagħna — il-ftuħ ta’ swieq ġodda għall-

kumpaniji tagħna, l-offerta ta’ għażla usa’ ta’ 

prodotti sostenibbli lill-konsumaturi, u l-

kisba ta’ investiment ġdid għall-industriji 

tagħna.  

Dan huwa importanti ħafna f’dinja msawra 

mill-ġlieda għal vantaġġ teknoloġiku, bl-użu 

tad-dipendenzi ekonomiċi bħala arma u mill-

konverġenza bejn l-ekonomija u s-sigurtà. 

Irridu nkunu ċari dwar dawn ir-riskji.  

Neħtieġu politika ekonomika barranija 

ġdida għar-realtajiet tal-lum.  

It-tliet pilastri ċentrali ta’ dan se jkunu s-

sigurtà ekonomika, il-kummerċ, u l-

investiment fi sħubijiet. 

L-ewwel nett, il-Kummissjoni se tagħti 

prijorità lill-progress tas-sigurtà ekonomika 

u t-tmexxija tal-istat ekonomiku tal-

Ewropa.  

Dan ifisser li nagħtu spinta lill-kompetittività 

tagħna f'darna u ninvestu fil-kapaċità tar-

riċerka dwar teknoloġiji strateġiċi u b’użu 

doppju li huma essenzjali għall-ekonomija u 

s-sigurtà tagħna.  

Fl-istess ħin, irridu nkunu aktar assertivi fil-

protezzjoni tal-ekonomija tagħna kontra 

ħrib maġġuri tat-teknoloġija u tħassib dwar 

is-sigurtà. Din il-kwistjoni hija 

partikolarment akuta meta jiġu ttrattati dawk 

li huma wkoll kompetituri strateġiċi u rivali 

sistemiċi.  

Dan se jissejjes fuq valutazzjoni tar-riskju 

ċara u fuq il-prinċipju ta’ “it-tneħħija tar-

riskji, mhux id-diżakkoppjament”.   

Se nlestu r-rieżami tal-qafas tal-iskrinjar tal-

investiment dirett barrani, nibnu approċċ 

koordinat ġenwin għall-kontroll tal-

esportazzjoni, u nindirizzaw ir-riskji li jinbtu 

mill-investiment barra. Se niżviluppaw 

standards tas-sigurtà ekonomika għall-ktajjen 

tal-provvista ewlenin mas-sħab tagħna tal-G7 

u oħrajn tal-istess fehma. 

It-tieni pilastru tal-politika barranija 

ekonomika tagħna huwa l-kummerċ.  

Se nkomplu napprofondixxu r-rabtiet 

kummerċjali ħielsa u ġusti tagħna maċ-ċentri 

tat-tkabbir u s-sħab tagħna madwar id-dinja 

biex b’hekk niżguraw ir-reċiproċità u 

kundizzjonijiet ekwi. 

Sabiex jiġi żgurat l-aċċess għal dak li 

għandna bżonn biex nibnu ktajjen tal-

provvista diversifikati u reżiljenti, se 

niżviluppaw ukoll firxa ġdida ta’ Sħubijiet 

ta’ Kummerċ u Investiment Nodfa u 

napprofondixxu r-relazzjonijiet dwar il-

minerali u l-materja prima kritiċi.  

Biex nappoġġaw dan, irridu nsostnu u ntejbu 

l-kummerċ ibbażat fuq ir-regoli, inkluż 

permezz ta’ Organizzazzjoni Dinjija tal-

Kummerċ riformata u msaħħa.  

Fl-istess waqt, se nkunu aktar ambizzjużi fl-

infurzar tal-ftehimiet kummerċjali tagħna u 

nużaw l-istrumenti kollha tagħna għad-

difiża tal-kummerċ fejn u meta jkun 

meħtieġ.  

It-tielet fergħa tal-politika ekonomika 

barranija tagħna hija s-sħubijiet u li ninvestu 

flimkien fl-interessi u s-sħab tagħna permezz 

tal-Global Gateway, l-inizjattiva tagħna biex 

ninvestu fil-proġetti infrastrutturali madwar 

id-dinja.  

Se mmexxu  l-Global Gateway pass ieħor 

’il quddiem billi nipproponu offerta integrata 

lis-sħab tagħna — b’investiment fl-

infrastruttura, il-kummerċ u appoġġ 

makroekonomiku bħali parti mill-pakkett.  

Se nagħmlu dan f’approċċ ta’ Tim Ewropa li 

jimmobilizza lill-Istati Membri, lill-banek 

pubbliċi tal-iżvilupp u l-istituzzjonijiet tal-

finanzi għall-iżvilupp, lill-Bank Ewropew 

għall-Investiment, lill-Bank Ewropew għar-

Rikostruzzjoni u l-Iżvilupp, l-aġenziji ta’ 

kreditu għall-esportazzjoni, u s-settur privat. 

Huwa b’dan il-mod li rridu noħolqu 

sħubijiet fit-tul u ta’ benefiċċju reċiproku 

— billi ninvestu f’futur komuni u nimpenjaw 

irwieħna għat-tul. 

Dan ifisser ukoll ħidma fuq oqsma ta’ 

interess reċiproku mal-pajjiżi u l-ekonomiji 

tal-Indo-Paċifiku, l-Afrika u l-Amerka Latina 

u l-Karibew. 

L-Indo-Paċifiku sar reġjun deċiżiv għall-

futur tad-dinja. Filwaqt li nibnu fuq l-

istrateġija eżistenti tagħna, se 

napprofondixxu l-involviment tagħna mas-

sħab tagħna fir-reġjun. Se nipproponu 

Aġenda Strateġika ġdida bejn l-UE u l-

Indja u nsaħħu l-kooperazzjoni tagħna mal-

ASEAN.   

Bl-istess mod, se naħdmu mal-Ġappun, il-

Korea, New Zealand u l-Awstralja li 

magħhom qed niffaċċjaw sfidi komuni fiċ-

ċibernetika, fl-ispazju u fil-provvista sigura 

ta’ minerali u teknoloġiji kritiċi. Dan jinkludi 

l-isforzi kollettivi tagħna biex niskjeraw il-

firxa sħiħa tal-artiġjanat konġunt tagħna biex 

niskoraġġixxu liċ-Ċina milli tbiddel 

unilateralment l-istatus quo b’mezzi militari, 

b’mod partikolari fuq it-Tajwan.   

Qabel is-Summit bejn l-UE u l-Unjoni 

Afrikana li jmiss fl-2025, jenħtieġ li nagħtu 

impetu ġdid lis-sħubija reċiproka tagħna 

mal-Afrika. Permezz tal-Global Gateway, se 

nixprunaw l-investimenti fil-kurituri tat-

trasport, fil-portijiet, fil-ġenerazzjoni tal-

enerġija rinnovabbli, fil-produzzjoni tal-

idroġenu ekoloġiku u fil-ktajjen tal-valur tal-

materja prima.  

Ser naħdmu flimkien biex nindirizzaw b’mod 

reċiproku dak li jolqot lill-Afrika, mir-

riforma tal-istituzzjonijiet internazzjonali sal-

impatt tat-tibdil fil-klima, id-demografija u l-

migrazzjoni fuq il-kontinenti tagħna. 

Ser napprofondixxu l-kooperazzjoni bejn l-

UE u l-Amerka Latina u l-Karibew 

permezz tal-investiment u l-kooperazzjoni 

tal-Global Gateway dwar l-interessi 

kondiviżi tagħna, mis-sigurtà għall-enerġija. 

It-tfassil mill-ġdid tal-
multilateraliżmu għad-dinja tal-
lum  

L-Ewropa dejjem se tiddefendi l-ordni 

internazzjonali bbażat fuq ir-regoli b’liġijiet 

u normi aktar b’saħħithom mill-qawwa u l-

kunflitt. Dan huwa l-pedament tal-Unjoni 

tagħna u se tkun il-pedament tal-futur tagħna.   

Madankollu, irridu nirrikonoxxu wkoll it-

tħassib leġittimu tas-sħab madwar id-dinja li 

jemmnu li s-sistema attwali la tfasslet 

minnhom u lanqas ma taħdem għalihom.  

Nixtieq li l-Ewropa jkollha rwol ewlieni 

fir-riforma tas-sistema internazzjonali.  

Dan ser jibda bis-Summit tan-NU li jmiss 

dwar il-Futur biex issir ħidma biex ir-

reġjuni kollha jiġu rrappreżentati b’mod aktar 

ekwu u biex jiġu indirizzati kwistjonijiet 

marbuta mal-iżvilupp u d-dejn.  

Għandna naħtfu din l-opportunità biex 

nadattaw is-sistema internazzjonali tagħna 

għad-dinja tal-lum — b’mod partikolari f'dak 

li jikkonċerna kwistjonijiet diġitali li jeħtieġu 

salvagwardji b’saħħithom u forma ġdida ta’ 

governanza.  

Jeħtieġ ukoll li nisimgħu it-tħassib tas-sħab 

tagħna, u nwieġbu aħjar għalih, meta 

jintlaqtu mil-leġiżlazzjoni Ewropea, b’mod 

partikolari dak marbut mal-Patt Ekoloġiku 

Ewropew.  

Il-valutazzjoni tal-impatt tal-liġijiet tagħna 

fuq pajjiżi mhux tal-UE trid issir b’approċċ 

aktar sistematiku, u rridu nipprovdu appoġġ 

aktar immirat biex ngħinuhom jaġġustaw u 

jibbenefikaw minn dawn il-liġijiet.

Il-kisbiet tagħna u t-tħejjija l-Unjoni tagħna 
għall-futur

F’dawn l-aħħar ħames snin, l-Ewropa wittiet 

it-triq lejn programm ta’ modernizzazzjoni 

ambizzjuż. Issa rridu niffukaw fuq l-

implimentazzjoni, l-investiment u r-riforma 

biex inħejju l-futur tagħna. Dan ikopri l-

prijoritajiet kollha stabbiliti f’dawn il-Linji 

Gwida u se jirrikjedi lill-istituzzjonijiet u l-

Istati Membri kollha biex jaħdmu bħala tim. 

Baġit ġdid adattat għall-
ambizzjonijiet tagħna 

Il-baġit Ewropew itejjeb il-kwalità tal-ħajja u 

l-għajxien taċ-ċittadini, il-bdiewa, ir-

riċerkaturi, in-negozji u r-reġjuni madwar l-

Ewropa u lil hinn minnha.  

F’dawn l-aħħar snin, il-baġit reġa’ wera 

kemm huwa importanti — mir-rispons għall-

pandemija sal-indirizzar tal-kriżi tal-enerġija 

u l-appoġġ għall-Ukrajna.  

Qbilna dwar il-programm SURE biex ngħinu 

niffrankaw madwar 40 miljun impjieg 

madwar l-Unjoni tagħna, dwar 

NextGenerationEU biex ninvestu fl-

ekonomija futura tagħna, dwar RepowerEU li 

jgħin biex inaqqas il-prezzijiet tal-enerġija u 

jagħti spinta lill-provvisti tagħna wara r-rikatt 

ta’ Putin.  

U meta kellna bżonn finanzjament essenzjali 

għal prijoritajiet urġenti, qbilna dwar l-ewwel 

reviżjoni ta’ nofs it-terminu tal-baġit tagħna.  

Dan kollu juri li l-baġit Ewropew jista’ 

jikkontribwixxi ferm għal riżultati fejn l-

aktar hemm bżonn. Issa rridu niżguraw li 

nużaw din il-kapaċità finanzjarja bl-aħjar 

mod possibbli fis-snin li ġejjin. 

Iżda tgħallimna ħafna wkoll minn din l-

esperjenza — b’mod partikolari l-ħtieġa 

għas-sempliċità u l-flessibbiltà, il-veloċità u 

l-enfasi strateġika fl-infiq tagħna.  

L-infiq tagħna fil-livell Ewropew fil-perjodu 

baġitarju attwali jikkompara sew ma’ dak tal-

kompetituri tagħna — anki mingħajr ma 

jitqies l-infiq nazzjonali. Madankollu, l-infiq 

tagħna huwa mifrux fuq wisq programmi li 

jikkoinċidu — li ħafna minnhom jiffinanzjaw 

l-istess affarijiet iżda b’rekwiżiti u 

diffikultajiet differenti biex il-finanzjament 

jiġi kkombinat b’mod effettiv.   Jeħtieġ li 

niffukaw aħjar l-infiq tal-UE fuq il-

prijoritajiet kondiviżi tagħna.  

Neħtieġu approċċ ġdid għal baġit tal-UE 

modern u msaħħaħ.  

Fid-dawl ta’ dan, fl-2025 se nipproponi baġit 

ġdid fit-tul, li se jkun: 

aktar iffukat biex nallinjaw mal-prijoritajiet 

u l-objettivi tagħna, immirati lejn fejn l-

azzjoni tal-UE hija l-aktar meħtieġa b’mod 

flessibbli. Irrid baġit ibbażat fuq il-politiki, 

mhux baġit ibbażat fuq il-programmi. 

aktar sempliċi fil-mod kif jaħdem — 

b’għadd iżgħar ta’ programmi u pjan għal 

kull pajjiż li jorbot ir-riformi ewlenin mal-

investimenti, b’enfasi fuq il-prijoritajiet 

konġunti tagħna inkluż il-promozzjoni tal-

koeżjoni ekonomika, soċjali u territorjali. 

b’impatt akbar, partikolarment b’Fond 

Ewropew għall-Kompetittività u użu aħjar 

tal-baġit tagħna biex insaħħu aktar il-

finanzjament nazzjonali, privat u 

istituzzjonali.  

Ir-rispett tal-istat tad-dritt huwa — u se 

jkun — rekwiżit biex jingħataw fondi tal-

UE.  

Se jkollna bżonn ukoll nagħtu spinta ġdida 

lill-finanzjament tal-azzjoni esterna 

tagħna, biex ikollu impatt akbar u mmirat 

għas-sħab tagħna u aktar allinjat mal-

interessi strateġiċi tagħna.  



Linji Gwida Politiċi | Ursula von der Leyen – Kandidat għal President tal-Kummissjoni Ewropea  

 
35 

Din l-ambizzjoni tirrekjedi li d-dħul għall-

baġit tal-UE jissaħħaħ u jiġi modernizzat. 

Se jkunu meħtieġa riżorsi proprji ġodda biex 

jiġi żgurat finanzjament suffiċjenti u 

sostenibbli għall-prijoritajiet komuni tagħna.  

Aġenda ta’ riforma ambizzjuża 
għall-Ewropa 

Filwaqt li r-riformi diġà kienu meħtieġa, bit-

tkabbir dawn saru indispensabbli.  

Nemmen li għandna bżonn aġenda ta’ 

riforma ambizzjuża biex niżguraw il-

funzjonament xieraq ta’ Unjoni akbar, biex 

niżguraw li nkunu mgħammra biex 

nindirizzaw l-isfidi ġeopolitiċi tagħna u biex 

intejbu l-leġittimità demokratika, b’mod 

partikolari permezz tal-parteċipazzjoni taċ-

ċittadini. Dan jinkludi l-issuktar tas-segwitu 

tal-konklużjonijiet tal-Konferenza dwar il-

Futur tal-Ewropa. 

Nemmen li għandna bżonn bidla fit-

Trattat b’mod li jsaħħaħ lill-Unjoni.  

Irridu wkoll nużaw it-tkabbir bħala katalist 

għall-progress f’termini tal-kapaċità tagħna li 

naġixxu, il-politiki u l-programmi ta’ nfiq 

tagħna.  

Kemm l-UE kif ukoll l-Istati Membri futuri 

għandhom ikunu lesti fiż-żmien tal-adeżjoni. 

Għandna naħdmu fuq it-tnejn li huma fl-

istess nifs. L-UE trid tapprofondixxi ruħha 

waqt li tikber.  

Fl-ewwel 100 jum, se nippreżentaw ir-

rieżamijiet tagħna tal-politika ta’ qabel it-

tkabbir li jiffukaw fuq setturi individwali 

bħall-istat tad-dritt, is-Suq Uniku, is-sigurtà 

tal-ikel, id-difiża u s-sigurtà, il-klima u l-

enerġija, il-migrazzjoni, kif ukoll il-

konverġenza soċjali, ekonomika u territorjali 

b’mod aktar ġenerali. 

Se nippreżentaw proposti biex insaħħu l-

kapaċità tal-Ewropa li taġixxi billi nħarsu 

lejn formati u proċessi tat-teħid tad-

deċiżjonijiet ġodda, inkluż għal Unjoni 

akbar.  

B’dan il-mod, ser niffukaw fuq dak li diġà 

jista’ jsir issa u fuq dawk l-oqsma fejn qed 

jintlaħaq kunsens wiesa’. 

Riżultati flimkien mal-Parlament 
Ewropew 

Fl-2019, għamiltha prijorità li nsaħħaħ is-

sħubija bejn il-Kummissjoni Ewropea u l-

Parlament Ewropew. 

Wegħedt li lill-Parlament nagħtih rwol aktar 

b’saħħtu fit-tnedija u t-tfassil tal-

leġiżlazzjoni.  Żammejt dak l-impenn billi 

weġibna għar-riżoluzzjonijiet tal-Parlament 

skont l-Artikolu 225 bi proposti leġiżlattivi li 

jirrispettaw il-prinċipji tal-proporzjonalità, 

tas-sussidjarjetà u tat-tfassil aħjar tal-liġijiet.  

Se nibqa’ nappoġġa dan id-dritt ta’ 

inizjattiva.  

Se nsaħħu l-kooperazzjoni tagħna dwar l-

Artikolu 225 billi nitolbu lill-Kummissarji 

jieħdu sehem fi djalogi strutturati mal-

Kumitati Parlamentari dwar dawn ir-

riżoluzzjonijiet. 

Fl-istess waqt, hemm ħafna oqsma fejn 

nistgħu ntejbu l-mod kif l-istituzzjonijiet 

tagħna jaħdmu flimkien.  

Din hija r-raġuni għaliex irrid naħdem mal-

Parlament Ewropew fuq ir-reviżjoni rapida 

tal-Ftehim Qafas tagħna. Dan se jgħin biex 

tissaħħaħ ir-responsabbiltà politika konġunta 

tagħna, jissaħħaħ id-djalogu tagħna, jiżdied 

il-fluss ta’ informazzjoni u tiġi żgurata 

trasparenza akbar.  

Ħafna mill-kriżijiet li ffaċċjajna matul l-

aħħar mandat kienu jeħtieġu reazzjonijiet 

eċċezzjonali, b’mod partikolari permezz tal-

użu tal-Artikolu 122 tat-TFUE.  

Smajt il-fehma tal-Parlament dwar dan is-

suġġett u se niżgura li din l-għodda tintuża 

biss f’ċirkostanzi eċċezzjonali. Meta jintuża, 

se niżgura li l-Kummissjoni tiġġustifika 

bis-sħiħ l-użu tal-Artikolu 122 lill-

Parlament.   

Fl-aħħar nett, irrid insaħħaħ id-djalogu 

tagħna u niżgura li l-Kummissarji jkunu aktar 

preżenti fil-kumitati rispettivi tagħhom.  

Il-Kulleġġ se jkun disponibbli biex iwieġeb 

għal kwalunkwe talba tal-Parlament 

Ewropew għal dibattitu fil-plenarja fil-format 

l-aktar xieraq. 



 

 

 

 


